
आर्थिक वर्ष २०८३/०८४ को नीति तथा कार्यक्रम
बाणगङ्गा नगरपालिका, कपिलवस्तु
“Brand Banganga Believe Banganga” 
आर्थिक वर्ष २०८३।०८४ को नीति तथा कार्यक्रम
आज हामी बाणगङ्गा नगरपालिकाको आर्थिक वर्ष २०८३/०८४ को प्रशासनिक, विकासात्मक तथा अन्तरनिकाय समन्वयात्मक गतिविधिहरूलाई नीति, विधि र प्रविधिमैत्री रूपान्तरण गर्दै जनताको खुसियाली अभिवृद्धि गर्ने पवित्र उद्देश्यका साथ “ब्राण्ड बाणगङ्गा, विलिभ बाणगङ्गा” अभियानलाई अझ प्रभावकारी, परिणाममुखी र जनकेन्द्रित बनाउने दृढ सङ्कल्प सहित १९औं गरिमामय नगर सभामा उपस्थित भएका छौँ ।
यस ऐतिहासिक र महत्त्वपूर्ण अवसरमा आर्थिक वर्ष २०८३/०८४ को वार्षिक नीति, कार्यक्रम तथा बजेटको मार्गदर्शन प्रस्तुत गर्न पाउँदा निकै गौरवान्वित भएको छु । जनताको विश्वास, अपेक्षा र आशालाई केन्द्रमा राख्दै प्रस्तुत गर्न लागेको यो नीति तथा कार्यक्रम केवल प्रशासनिक दस्तावेज मात्र नभई समृद्ध, आत्मनिर्भर र नागरिकमैत्री बाणगङ्गा निर्माणको साझा सङ्कल्प पत्र पनि हो ।
यहाँसम्म आइपुग्दा हामीले विकास र सुशासनका विविध आयाममा उल्लेखनीय उपलब्धिहरू हासिल गरेका छौँ । विगतका वर्षहरूमा सञ्चालित पूर्वाधार निर्माण, सामाजिक विकास, सेवा प्रवाह सुधार, संस्थागत सुदृढीकरण तथा जनसहभागितामूलक कार्यक्रमहरूले बाणगङ्गाको विकास यात्रालाई थप गतिशील बनाएका छन् । बाणगङ्गा नगरपालिका राष्ट्रिय स्तरमै उत्कृष्ट मध्येको नगरपालिकाको रूपमा पहिचान प्राप्त गर्न सफल भएको छ । यी उपलब्धिहरू कुनै एक व्यक्ति वा संस्थाको प्रयास मात्र नभई सम्पूर्ण जनप्रतिनिधि, कर्मचारी, राजनीतिक दल, नागरिक समाज, निजी क्षेत्र, सञ्चारकर्मी तथा आम नगरवासीहरूको सामूहिक योगदान र अपनत्वको परिणाम हो भन्ने विश्वास लिएको छु ।
यस यात्राले सुशासन, पारदर्शिता, उत्तरदायित्व, सहभागिता र जवाफदेहिताका मूल्यहरूलाई संस्थागत गर्दै स्थानीय सरकारको औचित्य र प्रभावकारिता प्रमाणित हुँदै आएको छ । लोकतान्त्रिक मूल्य–मान्यता र संविधान प्रदत्त समाजवाद उन्मुख प्रणाली प्रति प्रतिबद्ध रहँदै दीगो शान्ति, सामाजिक न्याय, समावेशी विकास र समृद्धिको यात्रालाई थप तीव्रता दिने आधार तयार भएको छ ।
यस गरिमामय अवसरमा राष्ट्रिय स्वाधीनता, लोकतन्त्र, सामाजिक न्याय र सङ्घीय लोकतान्त्रिक गणतन्त्र स्थापनाका लागि आफ्नो अमूल्य जीवन उत्सर्ग गर्नुहुने ज्ञात–अज्ञात सम्पूर्ण सहिदहरूप्रति भावपूर्ण श्रद्धाञ्जली अर्पण गर्दछु । साथै राष्ट्रियता, लोकतन्त्र, जनअधिकार र जनजीविकाका आन्दोलनहरूमा नेतृत्वदायी भूमिका निर्वाह गर्नुहुने अग्रज व्यक्तित्वहरू, परिवर्तनका संवाहकहरू तथा समाज रूपान्तरणका अभियन्ताहरू प्रति उच्च सम्मान व्यक्त गर्न चाहन्छु ।
स्थानीय सरकार जनताको सङ्घर्ष, त्याग र बलिदानबाट प्राप्त ऐतिहासिक उपलब्धि हो । त्यसैले जनउत्तरदायी शासन, भ्रष्टाचारमुक्त प्रशासन, सुशासनयुक्त सेवा प्रवाह, सामाजिक सद्‍भाव, सभ्य र सुसंस्कृत समाज निर्माण तथा नागरिकको जीवनस्तर उकास्ने अभियानलाई हामीले सर्वोच्च प्राथमिकतामा राखेका छौँ । यी आदर्शहरूलाई मार्गनिर्देशक सिद्धान्तका रूपमा आत्मसात् गर्दै नागरिकको विश्वासलाई अझ मजबुत बनाउनु हामी सबैको साझा दायित्व रहने छ । 
नेपालको संविधानले व्यवस्था गरेका एकल तथा साझा अधिकार सूची, सङ्घ तथा प्रदेश सरकारका नीतिगत प्राथमिकता, स्थानीय आवश्यकता, जनअपेक्षा र बाणगङ्गाको विशिष्ट सम्भावनालाई केन्द्रमा राखी आर्थिक वर्ष २०८३/०८४ को नीति, कार्यक्रम तथा बजेट तर्जुमा गरिएको छ । स्थानीय सरकार सञ्चालन ऐन, दीगो विकास लक्ष्य, आवधिक योजना  र राष्ट्रिय प्राथमिकताहरूलाई समेट्दै निर्मित कानून कार्यविधिको कार्यान्वयनार्थ तयार नीति तथा कार्यक्रम प्रस्तुत गरिएको छ । विगतमा हासिल भएका उपलब्धिहरूलाई संस्थागत गर्दै, अपूर्ण कार्यहरूलाई सम्पन्न गर्दै र नयाँ सम्भावनाहरूको खोजी गर्दै हामी आगामी वर्षलाई उत्पादन, रोजगारी, पूर्वाधार, शिक्षा, स्वास्थ्य, कृषि, उद्यमशीलता, डिजिटल सेवा, वातावरण संरक्षण र सामाजिक न्यायको वर्षका रूपमा अघि बढाउने प्रतिबद्धता व्यक्त गर्दछौँ ।
नगर सभाका सदस्यज्यूहरू,
हामीले स्रोत साधनको सीमितता हुँदाहुँदै पनि उपलब्ध साधन, स्रोत र अवसरहरूको अधिकतम उपयोग गर्दै जनअपेक्षा पुरा गर्ने प्रयास गरेका छौँ । आगामी दिनमा पनि पारदर्शिता, मितव्ययिता, प्रभावकारिता र परिणाममुखी कार्यशैलीमार्फत जनताको जीवनमा प्रत्यक्ष परिवर्तन ल्याउने लक्ष्यका साथ अघि बढ्नेछौँ । 
यस नीति तथा कार्यक्रम निर्माण प्रक्रियामा विभिन्न सरोकारवाला पक्ष, राजनीतिक दल, विषयगत समितिहरू, नागरिक समाज, व्यवसायी, बुद्धिजीवी, महिला, युवा, किसान, श्रमिक, सञ्चार क्षेत्र तथा आम नगरवासीहरूबाट प्राप्त सुझाव, अनुभव र अपेक्षाहरूलाई उच्च महत्त्वका साथ समेटिएको छ । यसरी तयार गरिएको नीति तथा कार्यक्रमको परिधिभित्र रही आगामी बजेट तथा कार्यक्रम प्रस्तुत गरिने व्यहोरा सम्मानित सभालाई जानकारी गराउन चाहन्छु ।
अब म बाणगङ्गा नगरपालिकाको नीति तथा कार्यक्रमका उद्देश्य, लक्ष्य, सिद्धान्त र क्षेत्रगत प्राथमिकताहरू प्रस्तुत गर्न चाहन्छु ।
1. उद्देश्यः
समावेशी, समानुपातिक, सहभागितामूलक कार्यक्रम सञ्चालन गरी सूचना प्रविधि सेवा प्रवाह अवलम्बन गर्दै नगरपालिकाले तय गरेको कार्यात्मक रणनीति “Brand Banganga Believe Banganga” कार्यान्वयनबाट जनताको खुसियाली अभिवृद्धि गर्ने । 
1. लक्ष्यः
दीगो विकास लक्ष्यका सूचकहरू क्रमशः पुरा गरी स्थानीयकरण गर्दै गरिबी निवारणमा नमुना कार्यक्रम सञ्चालन गर्ने । 
1. सिद्धान्त:
उल्लेखित लक्ष्य र उद्देश्य पुरा गर्न बजेटका सिद्धान्तहरू देहाय बमोजिम तय गरिएको छ ।
· सेवा प्रवाहमा लागत सहभागिता तथा जनसहभागिताको सिद्धान्त
· समावेशिता, समानता तथा अधिकारमा आधारित विकासको सिद्धान्त
· सुशासन, पारदर्शिता, जवाफदेहिता र कानूनी शासनको सिद्धान्त
· दीगो विकास तथा स्थानीय स्वायत्तताको सिद्धान्त
· सामाजिक न्याय तथा सेवामुखी प्रशासनको सिद्धान्त
· उत्पादन तथा उत्पादकत्व तथा परिणाममुखी प्रभावकारिताको सिद्धान्त
· सूचना प्रविधिमैत्री कार्यसम्पादनको सिद्धान्त
· वातावरण संरक्षण तथा विपद् व्यवस्थापन
1. प्राथमिकताः
सङ्घ, प्रदेश, स्थानीय तह तथा निजी क्षेत्रका लगानी अभिवृद्धि गरी सन्तुलित तथा प्रतिस्पर्धात्मकताका लागि देहायका विषय क्षेत्रमा प्राथमिकताका आधारमा सेवा प्रवाह गर्ने । 
1. सामाजिक विकास
2. पूर्वाधार विकास
3. सुशासन तथा संस्थागत विकास
4. आर्थिक विकास
5. वातावरण तथा विपद् व्यवस्थापन
1. विषय क्षेत्रगत प्राथमिकता देहाय बमोजिम तय गरिएको छ ।
सामाजिक विकासका प्राथमिकताहरू:
· आधारभूत तथा गुणस्तरीय शिक्षाको पहुँच विस्तार
· आधारभूत स्वस्थ्य सेवा सबलीकरण
· गरिबी न्यूनीकरण
· सामाजिक सचेतना अभिवृद्धि 
·  राष्ट्रिय अभियान परिपूरण
· महिला बालबालिका तथा ज्येष्ठ नागरिक संरक्षण
· सामाजिक समानता तथा समावेशीकरण
· सामाजिक सुरक्षा व्यवस्थापन
· बसाइँसराइ व्यवस्थापन
· रोजगारी तथा सीप विकास
· भाषा, कला र संस्कृति संरक्षण 
· सामुदायिक सहभागिता 
· शिक्षा,स्वास्थ्य तथा सचेतनामा लगानी
· प्राविधिक तथा व्यवसायिक सीप विकास
· दक्ष जनशक्ति उत्पादन
पूर्वाधार विकास:
· सार्वजनिक यातायात तथा ग्रामीण पहुँच मार्गको स्तरोन्नती तथा पुनर्निर्माण
· “एक घर एक धारा” अभियान सम्पन्न, अधुरा खानेपानी आयोजना सम्पन्न गर्न सहजीकरण तथा ढल निकास 
· गुणस्तरीय निर्माणमा जोड
· इन्टरनेट, विद्युत तथा टेलिफोन सेवाको गुणस्तरीयता तथा सेवा विस्तारमा सहजीकरण ।
·  नगरपालिकाले सुरू गरेका अधुरा योजनाहरू सम्पन्न गर्ने
· अनिवार्य घर निर्माण नक्सापास तथा घर नम्बरिङ्ग कार्य सम्पन्न गरी बहुउपयोग 
· प्रविधिमैत्री स्वास्थ्य तथा शिक्षा पूर्वाधार 
· कृषि तथा सिंचाइ पूर्वाधार
· बाढी तथा कटान नियन्त्रण
· खुला क्षेत्र संरक्षण
· हरित विकास तथा फोहरमैला व्यवस्थापन
· सार्वजनिक निजी साझेदारी 
· विकास निर्माणमा लागत साझेदारी
· लगानीमैत्री वातावरण सिर्जना 
सुशासन तथा संस्थागत विकासका प्राथमिकताहरुः-
· पारदर्शिता तथा जवाफदेहिता
· भष्ट्राचार  नियन्त्रण 
· संस्थागत क्षमता अभिवृद्धि तथा जनशक्ति व्यवस्थापन
· सेवा प्रवाहमा सुधार, प्रभावकारी सेवा प्रवाह र सेवा प्रवाहमा सरलीकरण तथा नवप्रवर्तन
· कानून निर्माण तथा प्रभावकारी कार्यान्वयन र निकायगत समन्वय
· जनप्रतिनिधि, नगर प्रहरी तथा कर्मचारीहरूको कार्यात्मक सीप विकास 
· सूचना प्रविधिको प्रयोग
· समन्वय र सहकार्य
· समावेशी तथा न्यायपूर्ण शासन
· न्यायिक निरूपण, क्षमता विकास तथा विश्वास अभिवृद्धि
· अनुगमन तथा मूल्याङ्कन प्रणाली सुदृढीकरण
· सूचना सम्प्रेषण तथा प्रतिवेदन प्रणालीको सरलीकरण
· नागरिक सहभागिता अभिवृद्धि तथा खुसियाली प्रवर्द्धन 
आर्थिक विकासका प्राथमिकताहरू:
१) कृषि, पशु विकास क्षेत्रको आधुनिकीकरण तथा प्रविधिकरण,
· उत्पादन वृद्धि र खाद्य सुरक्षा सुनिश्चितता,
· सिंचाइ बीउ, मल (प्राङ्गरिक मल समेत) र नवीन प्रविधिको पहुँच विस्तार,
· कृषि र पशुमा नवीनतम प्रविधिको प्रयोगलाई बढवा दिँदै कृषि तथा पशु पकेट क्षेत्र विस्तारका लागि  एनिमल रिसर्च सेण्टर स्थापना र एक वडा एक नमुना कृषि तथा पशु फर्म निर्माण
· कृषि उपज सङ्कलन केन्द्र निर्माण
· व्यवसायिक र नगदे बाली तथा पशुधन प्रवर्द्धन ,उत्पादनमा आधारित अनुदान
२) पर्यटन क्षेत्र प्रवर्द्धन:(पर्यटन गुरूयोजना अनुसार)	
· कृषि, धार्मिक तथा पर्यटनलाई आय आर्जन र रोजगारीमा आवद्धता,
· प्राकृतिक र सांस्कृतिक सम्पदा संरक्षण
· पर्यटकीय क्षेत्रको सम्वर्द्धन, प्रवर्द्धन तथा बजारीकरण 
३) उद्योग तथा उत्पादन क्षेत्रको विकास:
· रोजगारी सिर्जना र आय वृद्धि
· साना तथा मझौला उद्योग प्रवर्द्धन
· औद्योगिक ग्रामको स्तरोन्तती तथा सञ्चालन
· औद्योगिक करिडोर स्तरोन्नती तथा मझौला उद्योग स्थापनामा सहजीकरण
· आयातित उत्पादनको क्रमश: प्रतिस्थापन तथा आन्तरिक वस्तु र  सेवाको प्रयोगमा वृद्धि गरी निर्यातमा वृद्धि ।
४) भूमि व्यवस्थापन:
· भू-उपयोग योजना कार्यान्वयन
· बाँझो जग्गा व्यवस्थापन 
· सार्वजनिक जग्गा अतिक्रमण नियन्त्रण 
· नदी उकास जग्गा व्यवस्थापन
· घरवार विहीन तथा सुकुम्बासी समस्या समाधान
५) सहकारी क्षेत्र, निजी क्षेत्र तथा वित्तीय क्षेत्र 
· सहकारी अनुगमन तथा प्राथमिकता प्राप्त क्षेत्रमा लगानी प्रवर्द्धन 
· निजी क्षेत्रसँगको सहकार्य तथा निजी क्षेत्र सहजीकरण 
· वित्तीय क्षेत्र सहजीकरण तथा समन्वय 
· वित्तीय साक्षरता तथा डिजिटल साक्षरता 
· सह-लगानी तथा क्षमता विकास
६) आन्तरिक श्रोत परिचालन तथा आत्मनिर्भर कार्यक्रम
· आन्तरिक करको दर र दायरा परिमार्जन तथा आन्तरिक श्रोत परिचालन र वृद्धिमा राजस्व सुधार योजना कार्यान्वयन 
· विभिन्न सङ्घ संस्थाको लागत सहभागितामा योजना तथा कार्यक्रम सञ्चालनमा प्राथमिकता,
· प्राथमिकताको आधारमा वाह्‍य श्रोत परिचालन ।
वातावरण तथा विपद् व्यवस्थापनका प्राथमिकताहरुः-
· हरित उर्जा, वैकल्पिक उर्जा
· प्राकृतिक स्रोतको दीगो उपयोग
· फोहरमैला व्यवस्थापन 
· जलवायु परिवर्तन न्यूनीकरण तथा अनुकूलन कार्यक्रम
· वातावरण सम्वर्द्धन
· विपद् जोखिम न्यूनीकरण 
· पूर्व सूचना प्रणाली विकास
· उद्धार तथा राहत व्यवस्थापन
· सुरक्षित पूर्वाधार निर्माण
· दीगो श्रोत उपयोग
· संस्थागत समन्वय र सुदृढीकरण
· वातावरण संरक्षणमा निकायगत तथा संस्थागत लागत सहभागिता
· नदी उकास क्षेत्रमा हरियाली तथा वृक्षारोपण
· खुला क्षेत्र संरक्षण
· जनचेतना अभिवृद्धि
समन्वय तथा सहकार्य :
· सङ्घ, प्रदेश तथा स्थानीय सरकार
· अन्तरपालिका समन्वय 
· अन्तरनिकाय समन्वय 
· आन्तरिक तथा वाह्‍य समन्वय
· नागरिक तथा राज्य बीचको समन्वय
च) बाणगङ्गा नगरपालिकाका अर्थतन्त्रका चुनौतीहरू:
· अर्थतन्त्रका चुनौतीहरू 
· खुला सिमाना
· प्राथमिकता प्राप्त क्षेत्रमा वित्तीय लगानी 
· दीगो विकासका लक्ष्य प्राप्ति
· कमजोर सुशासन तथा पुँजी निर्माण
· न्यून तथा कमजोर आर्थिक वृद्धि
· परम्परागत कृषि प्रणाली
· औद्योगिकीकरण नहुनु, उत्पादनमूलक उद्योगको कमी
· मर्यादित रोजगारीको अभाव
· साना टुक्रे आयोजनाहरू
· लगानी र प्रतिफलको सामञ्जस्यता नहुनु
· उत्पादन र उपभोग बीचको ग्याप
· उत्पादनको बजारीकरण तथा असङ्गठित निजी क्षेत्र 
· मर्यादित रोजगारी नहुनु, असङ्गठित आन्तरिक श्रम बजार
· उपभोगमुखी संस्कृति
· बद्धमूल समस्या
· वैदेशिक रोजगारीको बाहुल्यता
· अनुत्पादक प्रशासनिक खर्च तथा सामाजिक सुरक्षा कार्यक्रम आय आर्जनमा रूपान्तरण नहुनु
· नागरिकको सीप विकासमा दीगोपना हुन नसक्नु
· प्राकृतिक स्रोतलाई समृद्धि र आत्मनिर्भरसँग जोड्न नसक्नु
· वातावरणीय असन्तुलन तथा विपद् व्यवस्थापन
· पर्यटनलाई रोजगारीमा जोड्न नसक्नु
· स्वास्थ्य र शिक्षामा समान पहुँच पुर्‍याउन 
· अधिकारमा आधारित विकास तथा लैङ्गिक समानता तथा सामाजिक समावेशीकरण  
· व्यापक गरिबी 
· साक्षरता कमी (दलित समुदायमा )
· अन्तर पुस्ता समता
· रेन्ट सिकिङ्ग
· समन्वय र सहकार्य 
· प्रशासनिक तथा विकास व्यवस्थापनमा नागरिकको गुनासो मात्र रहेको सेवा प्रवाहमा सहजीकरण तथा लागत सहभागिता नरहेको  ।
माथि उल्लेखित विषयवस्तुलाई सम्बोधन गर्न देहायका दीर्घकालिन नीति अवलम्बन गरिनेछ ।
· कृषि तथा पशु विकास पकेट क्षेत्र विस्तार र उद्यमशीलता प्रवर्द्धन गर्ने ।
· साना सिंचाइतथा कृषिमा यान्त्रिकरण र विविधिकरण   ।
· पर्यटन गुरूयोजना अनुसार धार्मिक, सांस्कृतिक, सामाजिक तथा पर्यटकीय क्षेत्रमा लगानी अभिवृद्धि गर्ने ।
· सहरी सडक पूर्वाधार निर्माण तथा चक्रपथ विस्तार  र स्तरोन्नती ।
· फोहरमैला व्यवस्थापन केन्द्र निर्माण तथा पूर्ण सरसफाइ अभियान परिपूरण ।
· नगर बसपार्क निर्माण तथा सहर सौन्दर्यीकरण परियोजना सञ्चालन गर्ने ।
· साना सहरी विकास कार्यक्रम तथा ढल निकास कार्यक्रम अगाडि बढाउने ।
· “एक घर एक धारा” कार्यक्रम तथा स्वच्छ खानेपानी परिपूर्ति अभियान सञ्चालन गर्ने ।
· राष्ट्रिय स्तरको खेलमैदान र रङ्गशाला निर्माण र अनुशासित, प्रतिष्पर्धी युवा निर्माणमा आधुनिक नवप्रवर्तनयुक्त खेल विकास ।
· पिपरा अस्पताल, आयुर्वेद स्वास्थ्य केन्द्र  सेवा विस्तार तथा प्रविधि सम्पन्न भवन निर्माण र पोषणमैत्री नगरपालिका घोषणा तथा दीगोपना कायम ।
· कृषि उपज सङ्कलन केन्द्र , हाट बजार, कोशेली घर निर्माण तथा आत्मनिर्भर कार्यक्रम सञ्चालन गर्ने । 
· गौं-संरक्षण तथा एनिमल रिसर्च सेन्टर निर्माणमा लगानी जुटाउने ।
· औद्योगिक ग्राम पूर्वाधार निर्माण सम्पन्न तथा औद्योगिक करिडोर स्तरोन्नती,
· बाणगङ्गा करिडोर निमार्णमा लगानी  तथा बाणगङ्गा बहुउद्देश्यीय सभाहल निर्माण,
· “एक वन एक उद्यम” कार्यक्रम तथा प्राकृतिक श्रोतको दीगो व्यवस्थापन ।
· स्मार्ट सिटी, सेटलाइट सिटी निर्माण र स्वच्छ वातावरण सहितको दीगो विकास अभियानमा लगानी गर्ने ।
· सांस्कृतिक सङ्ग्रहालय, प्रविधि सम्पन्न पुस्तकालय, स्थानीय पाठ्यक्रमको माध्यमबाट अन्तरपुस्ता सीप हस्तान्तरणमा प्राथमिकता दिने ।
· जीवनपयोगी शिक्षा, समग्रतामा डिजिटल प्रशासन तथा सूचना प्रविधिमैत्री नागरिक सेवा सहित नवप्रवर्तनमुखी कार्यक्रम सञ्चालन गर्ने ।
· उत्पादन र उत्पादकत्वमैत्री नागरिक प्रशासन, उद्यम विकास, रोजगारी सृजना तथा युवा स्वरोजगारमैत्री अभियान सञ्चालन गर्ने ।
· सहशासनको अभ्यास, समग्र प्रशासनिक विकासात्मक गतिविधिमा नागरिक सहभागिता सुनिश्चितता गर्ने ।
· सार्वजनिक निजी साझेदारी अन्तर्गत सहकारी क्षेत्रको पूजीँ परिचालन गर्ने । 
· भू-व्यवस्थापन तथा गरिबी निवारणमा जोड दिँदै भूमि विहीनलाई केन्द्रिय सरकारको समन्वयमा नियमानुसार जग्गा उपलब्ध गराउने ।
· शिक्षामा आधुनिकीकरण, प्रविधिकरण, भाषा कला संस्कृति संरक्षण तथा नि:शुल्क शिक्षा अभियानमा लगानी जुटाउने ।
· समानुपातिक ,समावेशी तथा अधिकारमा आधारित विकासमा जोड दिने ।
· राष्ट्रिय तथा प्रादेशिक अभियान परिपूरण र जनताको खुसियाली अभिवृद्धि गर्ने ।
· आम उपभोक्ताको कुशल जीवनयापनका लागि उपभोक्ता हित संरक्षण तथा उपभोक्ता शिक्षा सम्बन्धी कार्यक्रम सरोकारवालाको सहभागितामा अगाडि बढाउने ।
· राजस्व सुधार अभियान तथा प्रतिस्पर्धी शासन व्यवस्था कायम गरी आत्मनिर्भर तर्फको यात्रा तय गर्ने ।
· दीगो विकासका लक्ष्यहरूलाई क्रमश: स्थानीयकरण तथा पूर्व नीतिहरूको निरन्तरता कायम गर्ने ।
· सङ्घ, प्रदेश तथा स्थानीय सरकारको समन्वय, सहकार्य तथा साझा र एकल अधिकारका क्षेत्र प्रयोगमा सहकार्यात्मक सम्बन्ध विस्तार गर्ने ।
· नगरपालिकाको समग्र उन्नति र समुन्नतिमा आन्तरिक तथा वाह्य श्रोत परिचालनमा प्राथमिकता दिने ।
· उल्लेखित विषय क्षेत्र तथा प्राथमिकतालाई सम्बोधन गर्न आ.व. २०८३/०८४  मा देहाय अनुसार श्रोत परिचालन गरिनेछ । 



श्रोत अनुमान
	क्र.स
	शीर्षक
	रकम
	अक्षरूपी

	१
	सङ्घ समानीकरण
	१९¸६३¸०००००।
	१९ करोड ६३ लाख

	२
	सङ्घ राजस्व
	१६¸८२¸२६¸०००।
	१६ करोड ८२ लाख २६ हजार

	३
	प्रदेश समानीकरण
	१¸३५¸५३¸०००।
	१ करोड ३५ लाख ५३ हजार

	४
	प्रदेश राजस्व
	१¸९५¸९४¸०००।
	१ करोड ९५ लाख ९४ हजार

	५
	आन्तरिक प्राकृतिक श्रोत
	६¸००¸००¸०००।
	६ करोड

	६
	आन्तरिक मालपोत रजिस्ट्रेशन
	५¸५०¸००¸०००।
	५ करोड ५० लाख

	७
	आन्तरिक अन्य ‌+ अल्या समेत
	२५०००००००।
	२५ करोड

	८
	सङ्घीय शर्सत
	४९¸५८¸००¸०००।
	४९ करोड ५८ लाख

	९
	सङ्घीय समपुरक
	२,२९,०००००।
	२ करोड २९ लाख

	१०
	सङ्घीय विशेष
	१,२४,०००००।
	१ करोड २४ लाख

	११
	प्रदेश शर्सत
	२¸००¸००¸०००।
	२ करोड

	१२
	प्रदेश विशेष
	४०¸००¸०००।
	४० लाख

	१३
	प्रदेश समपुरक
	१¸५०¸००¸०००।
	१ करोड ५० लाख

	१४
	सामाजिक सुरक्षा
	५२,०००००००।
	५२ करोड

	१५
	सडक बोर्ड
	६५¸००¸०००।
	६५ लाख

	१६
	अन्य संस्थागत आन्तरिक अनुदान
	४¸००¸००¸०००।
	४ करोड 

	              जम्मा
	
	

	
	१,८९,९२,७३,०००
	१ अरव ८९ करोड ९२ लाख ७३ हजार




अब म बाणगङ्गा नगरपालिका अन्तर्गत आर्थिक वर्ष २०८३।०८४ मा सञ्चालन हुने योजना तथा कार्यक्रमको लक्ष्य, उद्देश्य तथा प्राथमिकतालाई कार्यान्वयन गर्न दीर्घकालिन नीतिका आधारमा देहायका महत्त्वपूर्ण नीति तथा कार्यक्रम प्रस्तुत गर्न चाहन्छु ।
1. सामाजिक विकासः
(1) स्वास्थ्य तथा पोषणः 
1. आर्थिक वर्ष २०८३।०८४ लाई सामाजिक अभियान परिपूरण वर्ष घोषणा गरी आवश्यक कार्यक्रम सञ्चालन गर्न संस्थागत संयन्त्र विकास गरिनेछ ।
2. आधारभूत स्वास्थ्य सेवा घोषित मापदण्डका आधारमा सञ्चालन गर्ने नीति अवलम्बन गरिनेछ ।
3. बाल स्वास्थ्य कार्यक्रम अन्तर्गत पूर्ण खोप दीगोपनाको अवस्थालाई कायम राख्ने र पाँच वर्ष मुनिका बालबालिकाहरूका लागि नियमित पोषणको अवस्था जाँच गर्ने कार्यक्रमलाई निरन्तरता  दिँदै आवश्यक कार्यक्रम सञ्चालन गरिनेछ ।
4. आमा सुरक्षा कार्यक्रम अन्तर्गत पूर्ण संस्थागत प्रसूति सेवायुक्त नगरपालिका दीगोपनाको अवस्था कायम राख्न, सुत्केरी हुने महिलाहरूको लागि निःशुल्क एम्बुलेन्स सेवाको निरन्तरता, सुत्केरी हुने महिलालाई न्यानो झोला वितरण, नगर अस्पतालमा CEONC सहितको प्रसूति सेवा तथा महिलाहरूको पाठेघरको क्यान्सर स्कृनिङ्ग कार्यक्रमलाई निरन्तरता दिइनेछ ।
5. पोषण मैत्री स्वास्थ्य संस्था, वडा तथा कार्यालय हुनका लागि आवश्यक पर्ने भौतिक पूर्वाधारका लागि आवश्यक बजेट व्यवस्थापनलाई  निरन्तरता दिइनेछ ।
6. विद्यालयमा अध्ययनरत बालबालिकाहरूको लागि विद्यालय स्वास्थ्य कार्यक्रम अन्तर्गत पत्रु खाना (Junk Food) नियन्त्रण, किशोरीहरूको लागि आइरन चक्की वितरण र रक्तअल्पता स्कृनिङ्ग तथा उपचार कार्यक्रमलाई निरन्तरता दिइनेछ । 
7. क्षयरोग नियन्त्रण एवम् कुष्ठरोग निवारणको लागि खोज पडताल अभियान तथा स्कृनिङ्ग शिविर सञ्चालनका साथै क्षयरोग मुक्त नेपाल अभियानलाई निरन्तरता दिइनेछ ।
8. नगर भित्रका स्वास्थ्य संस्थाहरूमा अत्यावश्यक औषधी उपकरणको अभाव हुन नदीन आवश्यक प्रबन्ध गरिनेछ ।  महामारी, विपद् तथा स्वास्थ्य सङ्कटमा समेत औषधी सामग्री बफर स्टकको व्यवस्था गरिनेछ साथै नगरवासीलाई अझ गुणस्तरीय स्वास्थ्य सेवा पुर्‍याउनका लागि नगर भित्र रहेका निजी स्वास्थ्य संस्थाहरूसँग समन्वय र साझेदारीमा कार्यक्रम अघि बढाइनेछ ।
9. बाणगङ्गा नगरपालिकाद्वारा सञ्चालित पिपरा अस्पतालमा विशेषज्ञ सेवा विस्तारका लागि आवश्यक भौतिक पूर्वाधार, जनशक्ति व्यवस्थापन तथा औषधी उपकरणको आवश्यक प्रबन्ध मिलाई अस्पतालाई २५ बेडमा स्तरोन्ति गरी सूचना प्रविधिमैत्री स्वास्थ्य सेवाको सुनिश्चितता गरिनेछ ।
10. जनस्वास्थ्यमा रहेको विद्यमान दीर्घ तथा मानसिक रोगको न्यूनीकरण तथा रोकथामका लागि नागरिकको जीवनयापन, खानपान तथा स्वास्थ्य योग अभ्यासको सचेतीकरणको लागि सचेतनामूलक कार्यक्रम सञ्चालन गर्दै स्वस्थ जीवनयापनका लागि सरोकारवालालाई उत्प्रेरित गरिनेछ ।
11. थारू समुदायमा समस्याको रूपमा रहेको सिकल सेल एनेमियाका लागि स्कृनिङ्ग टेष्टका साथै निदान भएका विरामीहरूको लागि उपचार सहयोग तथा बिमाको कार्यक्रमलाई निरन्तरता दिइनेछ ।
12. नगर भित्र बसोबास गर्ने मृगौला पिडित, डायलाइसिस गर्नुपर्ने विरामी र अपरेशनद्वारा सुत्केरी हुने महिलाहरूलाई आवश्यक पर्न सक्ने रक्त सञ्चार सेवा शुल्क र यातायातको खर्च नगरबाटै वेहोर्ने व्यवस्था गरिनेछ । साथै पेटको क्यान्सर तथा Spinal Injury भएका विरामीको लागि सहयोग सामग्रीको उपलब्धतालाई व्यवस्थित गर्दै कार्यक्रमलाई निरन्तरता दिइनेछ । 
13. समुदायमा रहेर निस्वार्थ रूपमा आधारभूत स्वास्थ्य सेवा प्रवाह गर्ने महिला स्वास्थ्य स्वयम् सेविकाहरूलाई बिमा र हित कोष लगायत विगतको कार्यक्रमहरूलाई निरन्तरता दिने र क्षमता अभिवृद्धिको लागि आधारभूत तथा रिफ्रेसर तालिमको व्यवस्था गरिनेछ ।
14. नगर भित्र सञ्चालित सम्पूर्ण खोप केन्द्र र आधारभूत स्वास्थ्य सेवा केन्द्रहरूको लागि आवश्यक पर्ने भौतिक पूर्वाधारको व्यवस्था मिलाइनेछ ।
15. आयूर्वेद, प्राकृतिक चिकित्सा र वैकल्पिक चिकित्सा सेवालाई प्रवर्द्धन गर्दै नसर्ने रोग नियन्त्रण तथा स्वस्थकर जीवनशैली यापनका लागि आवश्यक कार्यक्रमको व्यवस्था गरिनेछ ।
16. आयुर्वेद औषधालयको स्तरोन्नति, योग ध्यान अभ्यास, पोषण, नागरिक आरोग्य  तथा गाउँघर क्लिनिक जस्ता कार्यक्रमहरू सञ्चालन गरिनेछ । नगरभित्र आयुर्वेदको पूर्वाधार विकास गर्दै आयुर्वेदिक औषधीहरूको नियमित उत्पादन तथा सहज वितरणको व्यवस्था मिलाइनेछ ।  
17. बालबालिका तथा ज्येष्ठ नागरिकहरूको स्वास्थ्य सुनिश्चितताका लागि विशेष कार्यक्रम सञ्चालन गरिनेछ ।
(2)  शिक्षा, भाषा, कला तथा साहित्य
18. आर्थिक वर्ष २०८३।०८४ मा शैक्षिक गुणस्तर अभिवृद्धिका लागि शिक्षामा आधुनिकीकरण वर्ष घोषणा गरी कार्यान्वयनका लागि आवश्यक संयन्त्रको विकास गरिनेछ ।
19. गुणस्तरीय प्रारम्भिक बालविकास तहमा समतामूलक पहुँच स्थापित गर्न प्रारम्भिक बालशिक्षा कार्यक्रमलाई सुदृढीकरण गर्दै लगिनेछ । प्रारम्भिक बालविकास सहजकर्ता तथा विद्यालय कर्मचारीहरूको मनोबललार्इ उच्च राख्न विगतदेखि प्रदान गरिदै आएको थप पारिश्रमिक अनुदानलार्इ निरन्तरता दिइनेछ । साथै विद्यालय सहयोगीको हकमा नेपाल सरकारले निर्धारण गरे बमोजिमको न्यूनतम पारिश्रमिक उपलब्ध गराइनेछ ।
20. शैक्षिक सुशासन प्रवर्द्धनका लागि सामुदायिक विद्यालयमा विभिन्न शैक्षिक कार्यक्रम सञ्चालन गरी आधारभूत सिकाइ (Foundational Learning) लाई प्रवर्द्धन गरिनेछ ।
21. सिकाइको मूलभूत जगको रूपमा रहेको प्रारम्भिक बालविकास र आधारभूत तहमा आवश्यक विद्यालय पूर्वाधार, सूचना तथा सञ्चार प्रविधि, बालमैत्री कक्षा व्यवस्थापन तथा सिकाइको न्यूनतम मापदण्ड अनुरूपको संरचना विकासमा जोड दिइनुका साथै शिक्षाको सबै तहमा गुणस्तरीय सिकाइलाई प्रमुख प्राथमिकता दिइनेछ ।
22. "हाम्रो विद्यालय हाम्रो जिम्मेवारी" भन्ने नारालाई अभियानका रूपमा तदारूकताका साथ अगाडि बढाइ सामुदायिक विद्यालयप्रति सरोकारवालाको अपनत्व बढाउन आवश्यक क्रियाकलाप सञ्चालन गरिनुका साथै विद्यालय सुदृढीकरणका लागि निश्चित मापदण्ड निमार्ण गरी विद्यालय वर्गीकरण कार्यलाई प्राथमिकताका साथ अघि बढाइनेछ ।
23. ई-लर्निङ्ग, भर्चुअल कक्षा, डिजिटल सामग्री, कृत्रिम बुद्धिमत्ता तथा स्मार्ट विद्यालयको अवधारणालाई सिकाइ प्रणालीमा विस्तार गरिनेछ । स्मार्ट विद्यालयका लागि आवश्यक पूर्वाधारको यथोचित व्यवस्थापनमा जोड दिइनेछ । 
24. शिक्षा प्रणालीलाई उत्पादन, उद्यमशीलता, नवप्रवर्तन र श्रम बजारसँग आबद्ध गर्न व्यवहार कुशल सीपलाई जोड दिइनेछ ।
25. विद्यालय सञ्चालन तथा व्यवस्थापन नियमन, अनुगमन तथा सुपरिवेक्षण, रेखदेख समन्वय र सहकार्य गरी शैक्षिक गुणस्तर अभिवृद्धिका लागि शैक्षिक हबका रूपमा नगरपालिकालाई विकास गर्न बिग स्कूलको अवधारणालाई आत्मसात् गर्दै क्रमशः विद्यालय समायोजन तथा शिक्षक दरबन्दी मिलानलाई निरन्तरता दिइनेछ ।
26. विपन्न, सीमान्तकृत, दलित, आदिवासी, जनजाति, अपाङ्गता भएका व्यक्ति तथा  पिछडिएका क्षेत्रका सबै बालबालिकाका लागि  गुणस्तरीय शिक्षामा समान पहुँच सुनिश्चित गरिनेछ ।
27. शैक्षिक गतिविधिमा सुधार एवम् गुणस्तरीयता कायम गर्न सामुदायिक विद्यालयका प्रधानाध्यापकहरूसँग नतिजा सूचकका आधारमा कार्यसम्पादन सम्झौता गरिनेछ । प्रधानाध्यापकले आफू मातहतका प्रत्येक शिक्षकसँग कार्यसम्पादन सम्झौता गरी उक्त सम्झौतालाई शिक्षकको वृत्ति विकाससँग आबद्ध गरिनेछ । साथै उत्कृष्ट नतिजा ल्याउने शिक्षक, विद्यार्थी र विद्यालयलाई पुरस्कृत गरिनेछ ।
28. विद्यालय शिक्षा क्षेत्र योजना (SESP) तथा दीगो विकासको लक्ष्य हासिलका लागि शिक्षामा  PMEC का आधारभूत तत्वहरूलाई स्थायित्व प्रदान गर्दै सबैका लागि समावेशी तथा समतामूलक गुणस्तरीय शिक्षा सुनिश्चित गर्दै जीवनपर्यन्त सिकाईका अवसरहरू प्रदान गर्दै लगिनेछ । विद्यालय शिक्षाको गुणस्तर अभिवृद्धि गर्न सामुदायिक तथा संस्थागत विद्यालयका असल अभ्यासको आदान प्रदान गर्न सहजीकरण तथा प्रोत्साहन गरिनेछ ।
29. विषयविज्ञ सहितको कक्षा अवलोकन, विद्यालय अनुगमन तथा सुपरिवेक्षण गरी नतिजामा आधारित अनुगमन तथा सुपरिवेक्षण प्रणाली संयन्त्रको विकास गरी शिक्षाको लगानीलाई Output, Outcome र Impact तीनै तहमा लगानीको प्रतिफलको प्रतिबिम्वन हुने वातावरण सिर्जना गरिनेछ ।
30. एकीकृत पाठ्यक्रम (कक्षा १-३) तथा सक्षमतामा आधारित पाठ्यक्रम (४-५) को मूल मर्म अनुरूप विद्यार्थी सिकाइ उपलब्धिको अभिलेखका लागि विद्यार्थी मूल्याङ्कन अभिलेख पुस्तिकाको विकास र वितरण गरिनेछ । साथै उक्त मूल्याङ्कन पुस्तिकाको प्रभावकारी प्रयोगका लागि क्षमता विकासका पर्याप्त अवसरहरू सिर्जना गरिनेछ ।
31. शैक्षिक गुणस्तर सुधारका लागि विद्यालय तहमा आवश्यक भौतिक तथा शैक्षिक पूर्वाधार विकास गर्ने कार्यलाई विस्तार गर्दै लगिनेछ । भौतिक पूर्वाधारलाई विपद् उत्थानशीलतासँग आवद्ध गरिनेछ ।
32. बालमैत्री विद्यालयको अवधारणा अनुसार सबै सामुदायिक विद्यालयमा अपाङ्गमैत्री र छात्रामैत्री पूर्वाधार निर्माणमा जोड दिइनेछ ।
33. प्रत्येक सामुदायिक विद्यालयमा ई-हाजिरी प्रणाली तथा सि.सि क्यामरा जडान गरी सूचना प्रविधि मार्फत शिक्षकहरूको उपस्थिति विवरण तथा विद्यालयको शैक्षिक प्रशासन एवम् सम्पत्तिको संरक्षणमा निगरानी बढाइनेछ ।
34. परीक्षा प्रणालीमा सुदृढिकरण गर्दै सिकाइका लागि मूल्याङ्कन भन्ने अवधारणालाई आत्मसात् गर्दै आधारभूत तह कक्षा ८ र माध्यमिक तह कक्षा १० परीक्षा लक्षित गरी गणित, विज्ञान तथा सामाजिक विषयको नतिजा सुधारका लागि विषयगत समितिलाई परिचालन गरी गुणस्तर सुधारका कार्यक्रम सञ्चालन गर्न विद्यालयहरूलार्इ आवश्यक सहयोग गरिनेछ । निम्नमाध्यमिक र माध्यमिक तहका मुख्य विषय शिक्षणका समस्यामा आधारित रही अन्तरक्रियात्मक कार्यक्रम सञ्चालनमा ल्याइनेछ ।
35. विद्यालयस्तरीय शैक्षिक कार्यक्रमहरूलार्इ योजनाबद्ध रूपमा सञ्चालन गर्नका लागि वस्तुनिष्ठ विद्यालय सुधार योजना निर्माणका साथै व्यवस्थापकीय क्षमता विकास गर्न क्षमता विकास कार्यक्रम सञ्चालन गरिनेछ भने विषय शिक्षकको पठनपाठनलार्इ समान गतिमा समयमै सम्पन्न गर्नका लागि मासिक पाठयोजना सहितको शैक्षिक क्यालेण्डर निर्माण गरी कार्यान्वयनमा ल्याइनेछ ।
36. शिक्षण सिकाइमा सूचना प्रविधिको प्रयोगलार्इ बढावा दिई नवप्रवर्तनलार्इ अङ्गिकार गर्न शिक्षकहरूलार्इ सूचना प्रविधिसँग सम्बन्धित क्षमता विकास तथा एकीकृत शैक्षिक सूचना व्यवस्थापन प्रणालीको प्रयोगलाई निरन्तरता दिइनेछ । सामुदायिक  विद्यालयहरूलाई नवप्रवर्तन क्रियाकलापसँग आबद्ध गराउन आवश्यक कम्प्युटर, प्रोजेक्टर, प्रिन्टर र स्मार्ट बोर्डको कार्यक्रमलाई व्यवस्थापन गर्दै लगिनेछ ।
37. आ.व २०८३।०८४ लाई भाषा संस्कृति, कला, साहित्य तथा पुरातत्व खोज अनुसन्धान वर्ष घोषणा गरी स्थानीय भाषा, कला, संस्कृति, साहित्य र सांस्कृतिक तथा पुरातात्विक महत्त्व रहेका सम्पदाको पहिचान संरक्षण र सम्बर्द्धनका लागि नागरिकको सहभागिता वृद्धि गर्दै सांस्कृतिक सङ्ग्रहालय निर्माणलाई प्राथमिकता दिई संस्कृतिको संरक्षण गरिनेछ ।
38. बाणगङ्गा नगर प्रज्ञा प्रतिष्ठान मार्फत भाषा, कला, साहित्य तथा सांस्कृतिक, पुरातात्विक तथा ‌ऐतिहासिक महत्त्व बोकेका सम्पदा तथा संस्कृतिको सम्वर्द्धन र प्रवर्द्धनका लागि खोज अनुसन्धान तथा अन्वेषणात्मक कार्यलाई प्रभावकारिताको साथ अगाडि बढाइनेछ ।
39. स्थानीय पाठ्यक्रम मार्फत सकारात्मक सोच, योग, ध्यान, सदाचारिता, नैतिकता, मानव मूल्य तथा खुसी अभिवृद्धि गर्ने क्रियाकलापमा जोड दिदैँ शिक्षक कर्मचारी, विद्यार्थीमा सकारात्मक सोच सञ्चार गरी व्यक्तिगत रूपमा उत्प्रेरित र संस्थागत रूपमा सामुहिकता तथा सेवा भावना जागृत गराइनेछ ।
40. माध्यमिक विद्यालयमा डिजिटल कक्षा सञ्चालन गर्नको लागि विभिन्न सफ्टवेयरको व्यवस्थापन गरी प्रयोगमा ल्याउनुका साथै गणित तथा सामाजिक विषयलाई लक्षित गर्दै विद्यालयमा गणित तथा सामाजिक प्रयोगशाला व्यवस्थापनमा जोड दिइनेछ ।
41. प्राविधिक धार सञ्चालित सामुदायिक विद्यालयको प्राविधिक कक्षको सुदृढीकरण तथा स्तरोन्तिका साथै कार्यरत जनशक्तिहरूको समयानुकुल क्षमता विकासका कार्यक्रमहरू सञ्चालन गरिनेछ ।
42. सामुदायिक विद्यालयका छात्राहरूलाई निःशुल्क सेनिटरी प्याडको सहज पहुँच र उपलब्धताको व्यवस्था गर्नुका साथै विद्यालयमा दिवा खाजा कार्यक्रमलाई थप प्रभावकारी बनाइनेछ ।
43. संस्थागत विद्यालयले कानून बमोजिम उपलब्ध गराउनु पर्ने निःशुल्क छात्रवृत्ति कोटाको कार्यान्वयनलाई पारदर्शी बनाइनुका साथै शिक्षण संस्थालाई सेवामुखी र गुणस्तर केन्द्रित बनाउन सोको प्रभावकारी नियमन गरिनेछ ।
44. सामुदायिक र संस्थागत सबै विद्यालयलाई न्यूनतम सिकाइ र समावेशीकरणको साझा मापदण्ड भित्र ल्याइनेछ ।
45. बालमैत्री स्थानीय शासन दीगोपनाको सुनिश्चितताको लागि बालमैत्री सहजकर्ताको भूमिकालाई थप सशक्त बनाई बालबालिका केन्द्रित लगानी, योजना र क्रियाकलापमा जोड दिइनेछ ।
46. नगरभित्र सञ्चालित सामुदायिक सिकाइ केन्द्र तथा पुस्तकालयलार्इ सुविधा सम्पन्न सामुदायिक पुस्तकालय र सामुदायिक सूचना केन्द्रको रूपमा विकास गर्न आवश्यक सहयोग पुर्‍याइनेछ ।
(3) युवा, खेलकुद तथा नवप्रवर्तन
47. युवालाई आर्थिक र सामाजिक रूपान्तरणका प्रमुख बाहकका रूपमा परिचालन गरिनेछ । नगर युवा सञ्जाल तथा वडा युवा क्लबमा आबद्ध युवाको नेतृत्व विकास र Career Guidance का पक्षमा जोड दिइनुका साथै विभिन्न विधामा युवा प्रतिभा प्रर्दशनका प्रतियोगिता आयोजना गरी अवसर प्रदान गरिनेछ ।
48. युवामा स्वयम्‌सेवी भावनाको जागरूकता तथा सामाजिक जिम्मेवारी बोध गराउन शिक्षा, स्वास्थ्य, वातावरण संरक्षण लगायतका क्षेत्रमा युवालाई स्वयम्‌सेवाका अवसर प्रदान गरिनेछ । विपद् व्यवस्थापन तथा सामाजिक सुधारका क्षेत्रमा युवाको संलग्नता बढाउने कार्यक्रमलाई अगाडि बढाइनेछ ।
49. विद्यार्थी तथा शिक्षकको अन्तर्निहीत प्रतिभा प्रस्फुटन गरार्इ सर्वाङ्गीण विकासमा टेवा पुर्‍याउन मेयर कप तथा राष्ट्रपति रनिङ शिल्ड खेलकुद प्रतियोगिता, शैक्षिक प्रर्दशनी, विद्यार्थी प्रतिभा पहिचान लगायतका क्रियाकलाप सञ्चालनमा निरन्तरता दिइनेछ । 
50. खेलकुद विकासका लागि आवश्यक खेल सामग्री तथा सहयोग उपलब्ध गराइ विद्यालयमा खेलकुद र अतिरिक्त क्रियाकलापको माध्यमबाट विद्यार्थीको बहुआयामिक प्रतिभाको विकास गरिनेछ । 
51. सबै युवा वर्गहरूलाई नगरपालिकाको विकासको विभिन्न क्षेत्रहरूमा सहभागी गराउने नीति अनुरूप नगरपालिकाभित्र सञ्चालित योजना, कार्यक्रमहरूमा युवाहरूको सीप तथा क्षमताका आधारमा रोजगारीको अवसर सिर्जना गरिनेछ ।
52. खेलकुदलाई अनुशासन, मनोरञ्जन र स्वास्थ्यसँग आवद्ध गर्दै “एक पूर्वाधारयुक्त खेलमैदान” निर्माण कार्यलाई जोड दिइनेछ । साथै नगरपालिका भित्रका राष्ट्रिय स्तरमा ख्याति प्राप्त गर्ने खेलाडीहरूको लागि सम्मान तथा प्रोत्साहनको व्यवस्था गरिनेछ ।
53. नगरपालिकामा दर्ता भएका युवा क्लवहरूको लागि विभिन्न खेल विधाहरूको प्रवर्द्धन गर्न समय समयमा खेल सामग्री सहित प्रशिक्षणको व्यवस्था गरिनेछ । साथै राष्ट्रियस्तरको विधागत खेल प्रशिक्षक उत्पादन गर्ने नीति अवलम्बन गरिनेछ ।
54. नगरपालिकाभित्र रहेका विभिन्न युवा क्लवहरूलाई समाज सुधार तथा विकास कार्यमा आवद्ध गराउने नीति अवलम्बन गरिनेछ । युवाहरूलाई कुलत र दुर्व्यसनीबाट मुक्त गराउन सचेतनात्मक कार्यक्रमको व्यवस्था सहित आवश्यक कदम चालिनेछ ।
55. नगरपालिका स्तरीय खेलकुद विकास समिति तथा वडास्तरीय खेलकुद विकास समिति गठन तथा प्रभावकारी परिचालन गरिनेछ ।
(4) खानेपानी तथा सरसफाइ
56. नेपालको संविधानमा उल्लेखित नीति तथा सिद्धान्त, प्रदेश सरकारको स्वच्छ खानेपानी उपलब्ध गराउने एक घर एक धारा अभियान तथा दीगो विकासको लक्ष्यको स्थानीयकरण अनुसार नगरपालिका भित्र बसोबास गर्ने सम्पूर्ण नागरिकलाई स्वच्छ खानेपानी उपलब्ध गराउन स्थानीय लाभग्राही खानेपानी संस्था तथा नगरपालिकाको लागत सहभागितामा घोषित लक्ष्य पुरा गर्न संस्थागत संयन्त्रको विकास गरिनेछ ।
57. स्वच्छ खानेपानी सहितको सरसफाइयुक्त नगरपालिकाको रूपमा विकास गर्न नागरिकको आनीबानी सुधार कार्यक्रमलाई अगाडि बढाइ संस्थागत लागत सहभागितामा सामाजिक सचेतना कार्यक्रम अगाडि बढाइनेछ ।
58. विपन्न घरपरिवारलाई स्वच्छ खानेपानी उपलब्ध गराउन सङ्घ संस्थाहरूसँगको लागत सहभागितामा खानेपानी धारा जडान तथा सहज पहुँच सुनिश्चितताको कार्यक्रमलाई अगाडि बढाइनेछ ।
59. फोहरमैला व्यवस्थापनको लागि विगतका वर्षहरूमा निर्माण गरिएका डम्पिङ साइटलाई थप व्यवस्थित गर्न जग्गा प्राप्ति लगायत आवश्यक मेशिनरी उपकरणको आवश्यक प्रबन्ध गरिनेछ । साथै फोहरमैला व्यवस्थापनलाई संस्कारकै रूपमा स्थापित गर्न कार्यालय, स्वास्थ्य चौकी र विद्यालय तहबाट  नै अभियानको रूपमा थालनी गरिनेछ ।
60. खानेपानी सरसफाइ तथा स्वच्छता (वास)  योजनालाई अद्यावधिक गरी सोही बमोजिमका कार्यक्रमलाई निरन्तरता दिइनेछ ।
61. नगरपालिका भित्र सञ्चालित खानेपानी संस्थाहरूलाई आवश्यकता र औचित्यताका आधारमा एकीकृत गर्ने तथा खानेपानी महशुल तथा धारा जडानमा एकरूपता ल्याउन आवश्यक प्रबन्ध मिलाइ स्वच्छ खानेपानीयुक्त नगरपालिका घोषणा गरिनेछ ।
62. नगरवासीलाई स्वच्छ र गुणस्तरीय खानेपानी सेवाको उपलब्धता सुनिश्चित हुनेगरी सेवा प्रदायक संस्थाहरूको नियमित अनुगमन गरिनेछ । 
63. नागरिकमा स्वच्छ खानेपानीको सहज पहुँच पुर्‍याउन सङ्घ र प्रदेश सरकारसँग सहकार्य गरी अधुरा खानेपानी आयोजनाहरूको निर्माण, मर्मत र सञ्चालन गर्दै खानेपानी र सरसफाइ क्षेत्रका दीगो विकासका लक्ष्यहरू हासिल गर्नका लागि आवश्यक पहल गरिनेछ  ।
64. खानेपानी सेवा प्रदायकहरूको लागि एकीकृत जनशक्ति व्यवस्थापन सम्बन्धी कार्यविधि निर्माण गर्न र धारा जडान तथा मासिक महसुलमा देखिएको भिन्नतालाई एकरूपता कायम गर्न अनुभवी व्यक्तिहरू सहितको एक अध्ययन टोली गठन गरी जिम्मेवारी दिइनेछ ।  
65. करिव ५०० उपभोक्ता भएका खानेपानी सेवा प्रदायक संस्थाहरूलाई खानेपानी सफ्टवेयर र Water Meter Reader Device  उपलब्ध गराई महशुल व्यवस्थापनमा एकरूपता कायम गर्दै लगिनेछ । 
66. विपन्नताको कारणले विद्युत मिटर एवम् खानेपानी धारा जडान गर्न नसक्ने परिवारलाई निःशुल्क विद्युत मिटर र खानेपानी मिटर जडान गर्न सम्बन्धित निकायमा आवश्यक पहल एवम् अनुदानको व्यवस्था निरन्तरता दिइनेछ ।  
(5) महिला बालबालिका 
67. परम्परागत पेसा, सीप र व्यवसायलाई प्रोत्साहन गर्दै नागरिकहरूलाई स्वावलम्बी तथा प्रतिस्पर्धी बनाउन र सीप प्रति सकारात्मक सोच वृद्धि गर्न सीपमूलक तथा  स्वरोजगार कार्यक्रमहरू सञ्चालन गरिनेछ ।
68. स्थानीय तहमा निर्माण गरिने भौतिक, सामाजिक, आर्थिक, शैक्षिक तथा सबै प्रकारका योजनाहरूमा लैङ्गिक, बाल तथा अपाङ्गतामैत्री बनाउनका लागि आवश्यक कार्य गरिनेछ ।
69. लैङ्गिक तथा घरेलु हिंसा, यौन शोषण लगायत जोखिममा परेका बालबालिका, अपाङ्गता भएका व्यक्ति, एकल महिला, यौनिक तथा लैङ्गिक अल्पसङ्ख्यकहरूलाई दृष्टिगत गरी अवसर र हित प्रवर्द्धन सम्बन्धी विशेष कार्यक्रम सञ्चालन गरिनेछ ।
70. नगरबाट प्रदान गरिने सेवाहरूमा असहाय, अपाङ्गता भएका व्यक्ति, ज्येष्ठ नागरिक, गर्भवती सुत्केरी र अशक्तलाई सेवामा अग्राधिकार दिइनेछ । 
71. युवाहरूमा बढ्दो रूपमा देखिएको लागुपदार्थ दुर्व्यसनीलाई निरूत्साहित गर्न विभिन्न सङ्घ संस्थाहरूसँग समन्वय गरी कार्यक्रमहरू तय गरिनेछ ।
72. गरिबी न्यूनीकरण र  समान सामाजिक विकासका लागि सकारात्मक विभेदको नीति लिइनेछ ।
73. मानवीय मूल्य र मान्यतालाई आत्मसात् गरी मानव सभ्यता र संस्कृतिहरूको प्रवर्द्धन गर्दै,  सरल जीवनशैली र पद्धतिको धरातलमा बालमैत्री, बालश्रम मुक्त, सडक मानव रहित मानवताको सहर बाणगङ्गा नगर बनाउने लक्ष्यका साथ अभियान तथा कार्यक्रमहरू सञ्चालन गरिनेछ ।
74. आदिवासी, जनजाति, थारू, मुस्लिम, अशक्त तथा विपन्न समुदायलाई लक्षित गरी उनीहरूको उत्थानमा सहयोग पुग्ने कार्यक्रम सञ्चालन गरिनेछ ।
75. सबै किसिमका सामाजिक विभेद (जातीय, लैङ्गिक, धार्मिक, भाषिक, सांस्कृतिक ) जस्ता विभेदहरूलाई निषेध एवम् निरूत्साहित गरिनेछ ।
76. विपन्न दलित समुदायलाई लक्षित गरी उनीहरूको सशक्तीकरण र क्षमता विकाससँग सम्बन्धित कार्यक्रमहरूलाई विशेष प्राथमिकता दिइनेछ ।
77. महिला, आदिवासी जनजाति, दलित लगायतका लक्षित वर्ग र समुदायलाई सशक्तीकरणका माध्यमबाट मूलप्रवाहमा ल्याइने छ ।
78. नगरभित्रका अपाङ्गता भएका व्यक्तिहरूका लागि सहायक सामग्रीको उचित व्यवस्था गरिनेछ ।
79. श्रमिक महिलाहरू लक्षित, आवश्यकता अनुसार शिशुको स्याहार, पोषणको अवस्थालाई ख्याल गरी कार्यक्रमहरू तय गरिनेछ ।
80. समाजका अग्रज सम्मानित ज्येष्ठ नागरिकको भूमिका र योगदानलाई उच्च महत्त्व दिँदै प्राथमिकतामा राखिनेछ ।
81. लैङ्गिक, अपाङ्गता, ज्येष्ठ नागरिकमैत्री, बालश्रममुक्त तथा बालमैत्री नगर बनाउने अभियान सञ्चालन गरिनेछ । 
82. अपाङ्गता भएका व्यक्तिहरूको सर्वाङ्गीण विकास र प्रवर्द्धनको लागि खण्डिकृत तथ्याङ्कको आधारमा नगरपालिकाको अपाङ्ग उत्थान रणनीति स्वीकृत गरी संरक्षण प्रवर्द्धन तथा जीवनयापन सरलीकरणमा लगानी बढाइनेछ ।
83. समावेशी विकास तथा अधिकारमा आधारित विकासलाई आत्मसात् गर्न नगरपालिकामा रहेका आदिवासी, जनजाती, दलित समुदाय तथा अपाङ्गता भएका व्यक्तिहरूको खण्डिकृत तथ्याङ्क सङ्कलन गरी छुट्टाछुट्टै प्रोफाइल निर्माण गरी प्रोफाइलका आधारमा विधागत संरक्षण र प्रवर्द्धनका लागि लगानी बढाइनेछ ।
(6) सामाजिक सुरक्षा तथा पञ्जीकरण
84. "असहायको साथमा नगरपालिका, घर घरमा सामाजिक सुरक्षा" कार्यक्रम मार्फत पूर्ण अपाङ्ग, अति अशक्त अपाङ्ग तथा अशक्त ज्येष्ठ नागरिकहरूका लागि सामाजिक सुरक्षा भत्ता नवीकरण तथा वितरणका लागि बैङ्कसँगको सहकार्यमा घरमै सामाजिक सुरक्षा भत्ताको पहुँचको सुनिश्चितताको व्यवस्था मिलाइनेछ । 
85. प्रत्येक वर्षको बैशाख १ गते देखि ७ गते सम्म देशव्यापी रूपमा मनाइने व्यक्तिगत घटना दर्ता सप्ताहलाई सरोकारवाला निकायहरूसँग विभिन्न कार्यक्रम गरी मनाइनेछ । 
86. "नगर प्रमुखको चासो, व्यक्तिगत घटना दर्ता तथा सामाजिक सुरक्षाको गुनासो" कार्यक्रम मार्फत प्रत्येक महिना नगर प्रमुखबाट व्यक्तिगत घटना दर्ता तथा सामाजिक सुरक्षाको गुनासो सुनुवाइ गरी व्यक्तिगत घटना दर्ता तथा सामाजिक सुरक्षालाई थप प्रभावकारी र पारदर्शी बनाइनेछ ।
87. प्रसूति सेवा सुचारू भएका स्वास्थ्य संस्थाहरूमा Birth Registration System  लागु गरी अनलाईन मार्फत जन्म अभिलेख राख्ने व्यवस्था मिलाइनेछ साथै व्यक्तिगत घटना दर्ता तथा सामाजिक सुरक्षामा संलग्न कर्मचारीहरूको क्षमता अभिवृद्धि गर्न पहल गरिनेछ ।
88. सामाजिक सुरक्षालाई आय आर्जन र उद्यमशीलतामा रूपान्तरण गर्न आवश्यक सचेतनात्मक कार्यक्रम सञ्चालन गरिनेछ ।


2. पूर्वाधार विकासः
(1) भवन तथा सहरी विकासः
89. भवन तथा बस्ती विकास सम्बन्धी आधारभूत मापदण्ड र राष्ट्रिय भवन संहिता बमोजिम नयाँ भवन,आवासीय तथा व्यवसायिक भवन निर्माणलाई व्यवस्थित गर्न घरनक्सा पास सम्बन्धी कार्यलाई व्यवस्थित गरिदै लगिनेछ । सुरक्षित, व्यवस्थित र दीगो पूर्वाधार विकासका लागि सबै प्रकारका भवन निर्माणमा नक्सा पास प्रक्रियालाई अनिवार्य गरिनेछ । 
90. नगरभित्र नयाँ निर्माण हुने स्वास्थ्य तथा शिक्षाका पूर्वाधारहरू प्रविधिमैत्री बनाइनेछ । 
91. नगर क्षेत्र भित्र रहेका सबै घर तथा भवनलाई व्यवस्थित रूपमा पहिचान गर्न मेट्रिक सिस्टम अनुसार घर नम्बर प्रदान गरी घरधुरीको स्पष्ट अभिलेखीकरण, ठेगाना व्यवस्थापन तथा सेवा प्रवाहलाई प्रभावकारी बनाउन कर सङ्कलन, खानेपानी, विद्युत, इन्टरनेट, हुलाक सेवा, आपतकालीन उद्धार तथा अन्य सार्वजनिक सेवाहरू सहज र व्यवस्थित रूपमा प्रदान गर्ने व्यवस्था मिलाइनेछ ।  
92. घर नम्बरिङ्गबाट जनसङ्ख्या तथा भौतिक संरचनाको तथ्याङ्क व्यवस्थापन गर्दै नयाँ थप हुने घरहरूको  घर नम्बरिङ्ग उपलव्ध गराइने व्यवस्था मिलाइनेछ ।
93. घर नक्साको कार्यलाई डिजिटाईजेसन गरी डिजिटलाईज प्रविधिबाट नगर पार्श्व चित्र अद्यावधिक गरिनेछ ।  भवन निर्माण मापदण्डलाई थप प्रभावकारी रूपमा लागु गर्न घरधनी, मिस्त्री, सिकर्मी र डकर्मीहरूलाई चरणबद्धरूपमा निर्माण सम्बन्धी तालिम सञ्चालन गरिनेछ । 
94. नयाँ घर निर्माण दर्ता गरेको २ वर्ष अवधिसम्म भवन सम्पन्न नगरेको खण्डमा स्थानीय सरकार सञ्चालन ऐन,२०७४ अनुसार ५ % जरिवाना लिई पुन २ वर्ष म्याद थप हुने प्रावधान रहेको र थप २ वर्ष भित्र सम्पन्नता प्रमाणपत्र नलगेमा थप १०% जरिवाना लिई आंशिक प्रमाण पत्र दिइने व्यवस्थालाई निरन्तरता दिइनेछ । 
95. नगरपालिकाको तर्फबाट कुनै पनि भवन निर्माण गर्दा भवनको जग्गाको स्वामित्व बिना भवन निर्माण गरिने छैन । विगतमा निर्मित वडा कार्यालय, प्रशासनिक भवन, रङ्गशाला, कृषि उपज सङ्कलन केन्द्र, औद्योगिक ग्राम, पिपरा अस्पताल, आयुर्वेद स्वास्थ्य केन्द्र, फोहरमैला व्यवस्थापन केन्द्र जस्ता संरचनाहरूको जग्गा प्राप्तिका लागि प्रक्रिया अगाडि बढाइने नीति अवलम्बन गरिनेछ । 
(2) सडक, पुल तथा यातायात
96. "समृद्ध बाणगङ्गाको मूल आधार, आर्थिक सामाजिक रूपान्तरण सहितको पूर्वाधार" लाई अभियानको रूपमा कार्यान्वयन गरिनेछ । 
97. नगरपालिकाले सुरू गरेका अधुरा योजनाहरूलाई पुरा गर्ने तर्फ पहिलो प्राथमिकता दिइनेछ ।
98. नगरभित्र सञ्चालित सार्वजनिक यातायात तथा ग्रामीण पहुँच मार्गको स्तरोन्नति एवम् कालोपत्रे सडकहरूको मर्मत सम्भार गर्ने कार्यलाई प्राथमिकता दिइनेछ ।
99. नगरपालिकाको गौरवको रूपमा रहेका योजनाहरूलाई समयमा सम्पन्न गर्न सङ्घ र प्रदेश सरकारसँगको  समन्वय र सहजीकरणमा लगानी अभिवृद्धि गरिदै लगिनेछ । 
100. “नगर समृद्धिको दीर्घकालिन आधार, फराकिलो र व्यवस्थित सडक पूर्वाधार” भन्ने नारालाई आत्मसात् गर्दै नगरस्तरीय सडकहरूमा क्रमशः सडक हरियाली एवम् फूटपाथ निर्माण गरिदै लगिनेछ । रेखाङ्कन भइसकेका वा सञ्चालनमा रहेका सडक बाहेक थप नयाँ सडकका ट्रयाकहरू खोल्न निरूत्साहित गरिनेछ ।
101. “हाम्रो सडक हाम्रो सहभागिता, स्तरीय सडक, हाम्रो प्रतिबद्धता” अनुरूप नगर यातायात गुरू योजनाले तोकेको मापदण्ड र प्राथमिकताको आधारमा सडक पूर्वाधारलाई दीगो विकासको लक्ष्य अनुरूप विकास र वातावरणलाई तादम्यता कायम गरी पूर्वाधार विकासको कामलाई अगाडि बढाइनेछ । सडक आयोजना स्तरोन्नति गर्दा नगर यातायात गुरूयोजनामा उल्लेखित सडकहरूलाई प्राथमिकता दिइनेछ । 
102. नगरका योजनाहरू सम्पन्न गर्नका निम्ति सङ्घ, प्रदेश, निजी क्षेत्र, सहकारी, सामुदायिक वन, गैरसरकारी सङ्घ/संस्था र नगरपालिका बीच लागत साझेदारी एवम् सार्वजनिक निजी लागत साझेदारीको नीति अबलम्वन गरी सञ्चालन गरिनेछ । 
103. सार्वजनिक सम्पत्तिको नियमित मर्मत सम्भारका लागि पूर्वाधार तर्फका योजनाहरू सञ्चालन गर्दा कुल विनियोजित रकमको १ प्रतिशत रकम लागत स्टिमेट तयार गर्दा नै मर्मत सम्भार कोषको लागि छुट्याई लगत ईष्टिमेट तयार गर्ने र भुक्तानी गर्दा उक्त रकम कट्टा गरी “मर्मत सम्भार कोष” मा जम्मा गर्ने व्यवस्था मिलाइनेछ ।
104. नगरपालिकाभित्र सार्वजनिक पूर्वाधार निर्माण गर्दा महिलामैत्री, बालमैत्री, अपाङ्गमैत्री तथा वातावरणमैत्री, भूकम्प प्रतिरोधात्मक र अग्नि सुरक्षात्मक संरचना निर्माण गर्ने विषयलाई प्राथमिकतामा राखी निरन्तरता दिइनेछ  । 
105. पूर्वाधारतर्फ टुक्रे योजना भन्दा पुँजी निर्माण हुने खालका योजना निर्माणमा प्रोत्साहन गरिने, लागत ईष्टिमेटको आधारमा बजेट विनियोजन गर्ने व्यवस्था मिलाइनेछ । उपभोक्ता समितिबाट सम्पन्न योजनाहरूलाई जनताको अपनत्व महसुस हुने गरी समुदायमा नै हस्तान्तरण गर्ने व्यवस्था मिलाइनेछ । 
106. सार्वजनिक, पर्ति, नदी उकास जस्ता जग्गा अतिक्रमण हुन नदीन एवम् अतिक्रमित जग्गा संरक्षण गर्न आवश्यक पहल गरिनेछ । 
107. सङ्घीय समपूरक, प्रदेश समपूरक, सडक बोर्ड नेपाल, तराई मधेश समृद्धि कार्यक्रम लगायतका लागत साझेदारीमा सञ्चालन गरिने योजनाको लागि आवश्यक बजेटको व्यवस्था मिलाइनेछ ।
108. पूर्वाधार निर्माणलाई दीगो, भरपर्दो एवम् गुणस्तरीय बनाउन नगरभित्र प्राविधिक ल्याव स्थापना गर्ने व्यवस्था मिलाइनेछ । 
109. उपभोक्ता समिति मार्फत सञ्चालन गरिने योजनाहरूलाई प्रभावकारी रूपमा सञ्चालन गर्न टोल विकास संस्था र उपभोक्ता समितिका पदाधिकारीहरूको क्षमता विकास सम्बन्धी तालिम सञ्चालन गरिने र उपभोक्ताको तर्फबाट व्यहोर्नु पर्ने १० प्रतिशतको लागत सहभागितालाई निरन्तरता दिइनेछ ।
110. आ.व. २०८१/०८२ मा स्वीकृत “ब्राण्ड बाणगङ्गा बिलिभ बाणगङ्गा” कार्यात्मक रणनीतिलाई निरन्तरता दिदै नगरका गौरवका आयोजना क्रमशः पुरा गरी बाणगङ्गालाई ब्राण्डको रूपमा अगाडि बढाउने नीतिलाई निरन्तरता दिइनेछ । 
(3) उर्जा तथा स्वच्छ उर्जा
111. वैकल्पिक उर्जामैत्री नगरपालिका घोषणा गर्न विद्युतीय चुल्हो, उन्नत एवम् सुधारिएको चुल्हो, बायोग्याँस जस्ता प्रविधिको प्रयोगमा बढावा दिदैं नवीकरणीय उर्जाको प्रयोगलाई लागत सहभागितामा प्रोत्साहनमूलक कार्यक्रमलाई अगाडि बढाइनेछ ।
112. “प्लाष्टिक झोला मुक्त नगर” बनाउन वैकल्पिक झोला उत्पादनमा जोड दिइनेछ । 
113. उज्यालो नगर कार्यक्रम अन्तर्गत सडक बत्ती राख्ने र जडित सडक बत्तीको मर्मत सम्भार गर्ने कार्यलाई निरन्तरता दिइनेछ । 
114. नगरभित्र उत्पादित फोहरमैलालाई वर्गीकरण गरी उद्यममा रूपान्तरण गर्दै फोहरमैला व्यवस्थापन उद्योग स्थापनाको लागि लगानीमैत्री वातावरण सिर्जना गरी आवश्यक पहल गरिनेछ । 
(4) सिंचाइतथा जलश्रोत
115. प्राकृतिक स्रोत अन्तर्गत जलस्रोतको उपयोग तथा संरक्षण गर्न सामुदायिक वनसँगको समन्वय एवम् लागत साझेदारीमा जलाशययुक्त पोखरी निर्माण, नगरभित्र रहेका सार्वजनिक एवम् निजी पोखरीहरूको संरक्षण एवम् सम्बर्द्धनमा जोड दिइनेछ । 
116.  सिंचाइ प्रणालीको दीगो व्यवस्थापनको लागि अन्तरनिकाय समन्वयमा लगानी अभिवृद्धि गर्दै लगिनेछ ।
117. नदी कटान तथा बाढी नियन्त्रणका लागि जोखिमपूर्ण स्थान पहिचान गरी आवश्यक कार्यक्रमहरू सञ्चालन गरिनेछ ।
118. नगरपालिका भित्र रहेका खेतीयोग्य जमिनलाई सिंचित गरी खाद्यान्नमा आत्मनिर्भर बनाउन बाणगङ्गा सिंचाइको सेवा विस्तार, साना सिंचाइको स्तरोन्नती र सिंचाइ लागत सहभागिता कार्यक्रम तहगत समन्वयमा सञ्चालन गरी हाल रहेको सिंचाइ सुविधा नपुगेका जमिनमा प्रभावकारी सिंचाइ सुविधा पुर्‍याउने नीति अवलम्बन गरिनेछ ।
(5) सूचना तथा सञ्चार क्षेत्र
119. सूचना प्रविधि मार्फत सेवा प्रवाहमा पारदर्शिता, शीघ्रता र उत्तरदायित्व वृद्धि गर्दै ईन्टरनेट, विद्युत तथा टेलिफोन सेवाको गुणस्तरीयता एवम् सेवा विस्तारमा सम्बन्धित निकायसँग सहजीकरण गरिनेछ ।
120. नगरका मुख्य स्थानहरूमा स्थान जानकारी पाटी Location Information Board तथा GIS  Map सहितको बोर्डको व्यवस्था गरिनेछ ।
121. जनचेतना अभियान, सार्वजनिक निर्देशन तथा पर्यटन प्रवर्द्धन जस्ता कार्यका लागि नगरका मुख्य मुख्य चोकहरूमा डिजिटल डिस्प्ले बोर्डको व्यवस्था मिलाइनेछ ।
122. निजी क्षेत्रसँगको सहकार्यमा प्रमुख पर्यटकीय गन्तव्यहरूमा सूचना तथा सञ्चार प्रविधिको उपलब्धता सुनिश्चित गरिनेछ । 
123. नगरभित्र सि.सि.टि.भी. क्यामराहरूको क्षेत्र थप विस्तार गरी नागरिकको जीउ धनको सुरक्षाको प्रत्याभूति गराउन सुरक्षाकर्मीहरूसँगको समन्वयमा व्यवस्थापन गरिनेछ ।
124. बालबालिकाको सिकाइलाई उपलब्धिमूलक बनाउन शैक्षिक गुणस्तर अभिवृद्धिका लागि E-Library, Education Portal जस्ता डिजिटल उपकरणको आवश्यक प्रबन्ध गरिनेछ । 
3. आर्थिक विकास
(1) कृषि विकास :
125. कृषिमा उत्पादकत्व वृद्धि गर्न कृषि कार्यमा सुधार, नवीनतम प्रविधिको प्रयोग, बजारीकरण, यान्त्रिकीकरण, एकीकृत वैज्ञानिक कृषि प्रणाली लागु गर्दै करार तथा सहकारी खेतीलाई प्रोत्साहन गरिनेछ ।
126. कृषियोग्य जमिनमा सिंचाइको पहुँच पुर्‍याउन कृषकहरूसँगको लागत साझेदारीमा साना सिंचाइ ,स्यालो ट्युवेल, सतह सिंचार्इ, पोखरी तथा ताल तलैया मर्मत एवम् विस्तार गरी सिंचित क्षेत्रफलको विस्तार गरिनेछ ।
127. कृषकहरूलार्इ सहज, सुलभ तथा प्रभावकारी रूपमा प्राविधिक सेवाको पहुँच पुर्‍याउन डिजिटल कृषि प्रविधिको प्रयोगलाई निरन्तरता दिइनेछ ।
128. धान, गहुँ, मकै, दलहन र तेलहन जस्ता अन्नबाली एवम् विभिन्न नगदे बालीहरूको उन्नत बीउ वितरण कार्यक्रमहरूलाई निरन्तरता दिइनेछ ।
129. कृषिजन्य उत्पादन वृद्धि गरी आयात प्रतिस्थापन तथा निर्यात प्रवर्द्धनका लागि “एक वडा, एक उत्पादन” को अवधारणालार्इ प्रोत्साहन गर्दै लगिनेछ । कम्पोष्ट मल, हरियो मल, प्राङ्गारिक मल एवम् गड्यौंला मल उत्पादक कृषकहरूलाई विशेष प्रोत्साहन गरिनेछ । 
130. कृषकलाई सहुलियतपूर्ण कर्जा उपलब्ध गराउने, कृषि सामग्रीमा अनुदान तथा सहयोग गर्ने, कृषि उत्पादनको बजारीकरण गर्न आम्दानीको बचत गर्ने सम्मका कार्यको सुनिश्चितता हुने गरी कृषक समूह तथा सहकारी संस्थाहरूको सबलीकरणमा जोड दिइनेछ । 
131. उत्पादन र उत्पादकत्व वृद्धि गर्न कृषकहरूलाई आफ्नो पेसा प्रति व्यवसायिकताको विकास गर्न मापदण्डको आधारमा “उत्कृष्ट कृषक सम्मान” कार्यक्रमको लागि आवश्यक बजेटको व्यवस्था गरिनेछ । साथै किसान सूचीकरणको कार्यलाई समेत निरन्तरता दिइनेछ ।
132. नगरपालिका भित्र कृषक, समूह र सहकारीद्वारा उत्पादित बीउलाई नगरपालिकाले नै खरिद गरी कृषकहरूलाई नै वितरण गर्ने प्रणालीलाई प्राथमिकता दिइनेछ । 
133. कृषि क्षेत्रको विकासको लागि माटोको दीगो उर्वराशक्ति व्यवस्थापन गर्न सरकारी /सङ्घ/संस्था तथा अन्तरपालिका समन्वयमा माटो परीक्षण तथा सचेतना कार्यक्रम सञ्चालन गरिनेछ । 
134. प्रदेश तथा सङ्घीय सरकारको समन्वय र सहकार्यमा निर्माणाधिन कृषि उपज सङ्कलन केन्द्रको निर्माण कार्यलाई प्राथमिकताका साथ अगाडि बढाइनेछ ।  
135. रैथाने प्रजातिका बाली संरक्षणको लागि आवश्यक कार्यक्रम सञ्चालन गर्ने साथै बीउ बैङ्कको अवधारणा अगाडि बढाइनेछ  ।
136. स्थानीय उत्पादनलाई प्रवर्द्धन गर्नको निमित्त सहकारी संस्थाहरूसँग साझेदारी गरी “कोशेली घर” सञ्चालनको निमित्त आवश्यक कार्यक्रम सञ्चालन गरिनेछ । 
137. कृषि सम्बन्धी ज्ञान तथा सीप हासिल गरी नगरमै कृषि पेसामा संलग्न हुन चाहने युवा तथा व्यवसायिक कृषकहरूको लागि मागमा आधारित व्यवसायिक कृषि विकास कार्यक्रम सञ्चालन गरी आय आर्जनमा जोड दिइनेछ ।
138. बीउ प्रतिस्थापन दर बढाउनका लागि धान, मकै तथा गहुँ एवम् तरकारीजन्य बीउ उत्पादनका कार्यक्रम सञ्चालन गरी नगरलाई खाद्यान्न बालीको बीउमा आत्मनिर्भर गराउँदै लगिनेछ ।
139. कृषि, पशुपन्छी तथा जडीबुटी बिमा सम्बन्धी कार्यक्रमलाई कृषक समक्ष पुर्‍याउन आवश्यक कार्यक्रम सञ्चालन गरिनेछ । 
140. बढ्दो विषादी प्रयोगबाट मानव तथा पर्यावरणमा परेको नकारात्मक असर न्यूनीकरण गर्न विषादी सचेतनाका कार्यक्रम /कृषक पाठशाला सञ्चालन गरी अर्गानिक उत्पादन तर्फ जोड दिइनेछ ।
141. ताजा तरकारी तथा फलफूलको उत्पादन बढाई खाद्य पोषण सुरक्षाको लागि फलफूलका बिरूवा तथा तरकारीको सिडकिट वितरण कार्यक्रम सञ्चालन गरिनेछ । 
142. कृषकहरूलाई कृषि पेसामा आकर्षित गरी व्यवसायिक खेती विस्तारको लागि प्रमुख बालीवस्तुमा प्रतिफलमा आधारित प्रोत्साहन अनुदान  कार्यक्रम सञ्चालन गरिनेछ ।   
143. नगरभित्रका साप्ताहिक हाटबजारलाई व्यवस्थित गर्दै कृषकहरूका आफ्ना उत्पादनलाई सोझै बजार पहुँचका लागि “बिक्री कक्ष” स्थापनाका लागि पहल गरिनेछ । 
144. माहुरी पाल्न इच्छुक कृषकहरूलाई तालिम एवम् अनुदानमा माहुरीका घार वितरण कार्यक्रमलाई निरन्तरता दिइनेछ । सम्भावना भएका क्षेत्रमा उत्पादन वृद्धि गर्न मौरी, तरकारी, च्याउ जस्ता उत्पादनमा क्लष्टर छुट्टयाइ कार्यक्रम सञ्चालन गरिनेछ । 
145. खाद्य अधिकार तथा खाद्य प्रणाली सम्बन्धी आवश्यक ऐन, नियम र कार्यविधि निर्माण तथा कार्यान्वयन गरी नगरवासीको खाद्य अधिकार तथा पहुँचलाई सुनिश्चित गर्दै लगिनेछ ।
146. कृषकलार्इ प्रतिस्पर्धी तथा व्यवसायिक गराउन कृषि मेला, कृषक भ्रमण, प्रदर्शन, तालिम तथा गोष्ठी कार्यक्रमहरू सञ्चालन गरिनेछ ।
147. कृषिमा उत्पादन र उत्पादकत्व वृद्धि गरी उत्पादनको बिक्रीलाई सुनिश्चित गर्न नमुनाको रूपमा पकेट क्षेत्रको आधारमा एक वडा एक नमुना कृषि कार्यक्रम सञ्चालन गर्ने नीति अवलम्बन गरिनेछ ।
(2) पशुपन्छी विकास:
148. पोषणमैत्री नगरपालिकालाई आत्मसात् गर्न दूधमा आत्मनिर्भर नगरपालिका घोषणा भइसकेको सन्दर्भमा सो अभियानलाई निरन्तरता दिन दूध उत्पादन तथा गुणस्तरीयता कायम गर्न गाईभैँसीमा नश्‍ल सुधार तथा कृत्रिम गर्भाधान कार्यक्रमलाई निरन्तरता दिइनेछ ।
149. पशुधन पोषणका लागि मौसम अनुसारको घाँस खेती उत्पादन तथा स्रोत केन्द्र स्थापना गर्न कृषकहरूलाई प्रोत्साहन गर्ने नीतिलाई निरन्तरता दिइनेछ ।
150. पशुमा लाग्न सक्ने जोखिमयुक्त रोगको रोकथाम तथा नियन्त्रणका लागि भ्यागुते, चरचरे खोरेत, पि.पि.आर जस्ता रोगहरूको नियमित खोप कार्य, उपचार, प्रयोगशाला सेवा तथा परजिवी नियन्त्रण कार्यक्रम सञ्चालन गरिनेछ ।
151. छाडा कुकुरहरूबाट घरपालुवा जनावर तथा जनमानसमा देखा परेको चुनौती न्यूनीकरण गर्दै रेविज रोग नियन्त्रणका लागि निःशुल्क खोप तथा छाडा कुकुरहरूमा बन्ध्याकरण कार्यक्रम सञ्चालन गरिनेछ ।
152. पशुजन्य पदार्थको उत्पादन तथा उत्पादकत्व वृद्धि गर्दै गुणस्तरीय पशुजन्य पदार्थको उत्पादनका लागि साझेदारीमा पशुपन्छी तथा मत्स्य व्यवसायमा प्रयोग हुने साना यान्त्रीकरण खरीद तथा वितरण कार्य सञ्चालन गरिनेछ ।
153. मासुजन्य उत्पादन, दूधजन्य उत्पादनलाई निरन्तरता र गुणस्तरीय बनाउन उत्पादनमा आधारित प्रोत्साहन कार्यक्रम सञ्चालन गरी पशुजन्य व्यवसायलाई सक्षम तथा प्रतिस्पर्धी बनाइने नीतिलाई अवलम्बन गरिनेछ ।
154. सरोकारवाला तथा लाभग्राहीको सहकार्यमा डेरी पसल, मासु पसल, दुग्ध सङ्कलन केन्द्र तथा दुग्ध सहकारी संस्थालाई समयसापेक्ष प्रविधिमैत्री तथा सुदृढीकरण गर्दै लगिनेछ ।
155. नगरपालिकामा दर्ता भई सञ्चालनमा रहेका साना तथा मझौला कृषक समूहलाई लक्षित कार्यक्रम सञ्चालन गरी दीगो सञ्चालनमा सहजीकरण गर्ने नीतिलाई आत्मसात् गरिनेछ ।
156. नगरपालिकाबाट सञ्चालित गौं-संरक्षण केन्द्रलाई गौं-पर्यटन महोत्सवको  रूपमा रूपान्तरण गरी आवश्यक पूर्वाधार, पशु आहार तथा पशु उपचारको व्यवस्थापकीय कार्यका लागि अन्तरपालिका समन्वयमा उक्त केन्द्रलाई एनिमल रिसर्च सेन्टरको रूपमा रूपान्तरण गर्न आवश्यक पहल गरिनेछ ।
(3) सहकारी तथा वित्तीय सेवा: 
157. सरकारको तीन खम्बे अर्थतन्त्र नीति अनुसार नगरपालिकाभित्र सञ्चालित सहकारी संस्थाहरूलाई पारदर्शी, उत्तरदायी, सदस्य-केन्द्रित तथा प्रविधिमैत्री बनाउन सहकारी शिक्षा, वित्तीय साक्षरता, लगानी योजना तथा सहकारी व्याज व्यवस्थापनमा एकरूपता ल्याउन कोपोमिस प्रणाली लगायत आधुनिक प्रणालीको अवलम्बन गरी सहकारी संस्थाहरूको संस्थागत विकास गर्ने नीति अवलम्बन गरिनेछ ।
158. सहकारी संस्थाको नियमित अनुगमन, निरीक्षण तथा मूल्याङ्कन प्रणालीलाई प्रभावकारी बनाइ सुशासन प्रवर्द्धन गरिनेछ । 
159. बचत तथा ऋणमुखी गतिविधिभन्दा उत्पादनमूलक, रोजगारमूलक तथा आयआर्जनमुखी क्षेत्रमा सहकारीको लगानी गर्ने वातावरण सिर्जना गर्न प्रोत्साहन गरिनेछ ।
160. निष्क्रिय सहकारीहरूको सुधार तथा व्यवस्थापनका लागि विशेष सहजीकरण कार्यक्रम सञ्चालन गरिनेछ । 
161. उत्कृष्ट कार्यसम्पादन गर्ने सहकारी संस्थालाई पुरस्कार तथा सम्मान कार्यक्रम सञ्चालन गरिनेछ ।
162. सहकारी क्षेत्रलाई प्रविधिमैत्री, पारदर्शी तथा सदस्य-उत्तरदायी बनाउन वित्तीय तथा डिजिटल साक्षरता कार्यक्रम सञ्चालन गरिनेछ साथै डिजिटल बैंकिङ्ग, क्यूआर भुक्तानी तथा सुरक्षित डिजिटल कारोबारलाई प्रोत्साहन गरिनेछ ।
163. सहकारीहरूमा रहेको पुँजीलाई उत्पादनमूलक तथा रोजगारमूलक क्षेत्रमा परिचालन गर्न सहलगानी कार्यक्रम सञ्चालन गरिनेछ । 
164. बाणगङ्गा नगरक्षेत्रभित्र रहेका सहकारीहरूलार्इ समुदायमा आधारित वित्तीय पहुँच,  सशक्तिकरण,  नेतृत्व विकास,  क्षमता विकास,  सामाजिक एकीकरण,  उद्यमशीलता प्रवर्द्धन र गरिबी न्यूनिकरण गर्दै लैजान सहयोग, समन्वय र सहकार्यमा जोड दिर्इनेछ ।
165. स्थानीय विकास योजनामा सङ्घ संस्थाको सहभागिता सुनिश्चित, सामाजिक रूपान्तरण तथा आत्मनिर्भरता प्रवर्द्धन गर्न महिला, युवा, सहकारी तथा सामुदायिक सङ्घ संस्थासँग समन्वय, साझेदारी र कार्यसम्पादनमा आधारित अनुदान, सम्मान र प्रोत्साहनमा जोड दिइनेछ ।
166. सहकारीको पूजीँलाई गरिबी निवारणमा लगानी गर्न लागत सहभागितामा कार्यक्रम सञ्चालन गर्न उत्प्रेरित गरिनेछ ।
(4) श्रम रोजगार तथा गरिबी निवारण
167. स्थानीय स्तरमा रोजगारीको प्रवर्द्धन गर्न श्रमिक धैरै  लाग्ने नगरस्तरीय उप-आयोजनाहरूमा कम्तीमा ५० प्रतिशत श्रमिक रोजगार सेवा केन्द्रमा सूचीकृत बेरोजगारहरूलाई प्राथमिकतामा राखी कार्यान्वयन गरिनेछ ।
168. आन्तरिक रोजगारी सिर्जना गर्न युवा पुस्ताको नवीन सोच र प्रविधिप्रतिको आकर्षणलाई मध्यनजर गर्दै तालिम केन्द्रहरू तथा विज्ञहरूसँगको समन्वयमा व्यवसायिक तथा सीप विकास तालिम सञ्चालन गरी बेरोजगार व्यक्तिलाई दक्ष जनशक्तिको रूपमा विकास गरी स्वरोजगार बन्न उत्प्रेरित गरिनेछ । साथै,सरोकारवाला निकाय र निजी क्षेत्रसँग सहकार्य र समन्वयमा जोड दिइ युवा तथा शैक्षिक बेरोजगारलाई प्राथमिकतामा राखी स्वरोजगारमूलक कार्यक्रम सञ्चालन गरिनेछ ।
169. प्राविधिक विद्यालयमा स्थानीय बजारमा चलिरहेका रोजगारका अवसरसँग मेल खाने सीप सिकाउने व्यवस्था गर्नुका साथैं पढ्दै र कमाउँदै" कार्यक्रम सञ्चालन गर्न पहल गरिनेछ । साथै, स्थानीय बजारको आवश्यकता र परिवेशसँग मेल खाने प्रविधिको उपयोग गरेर कार्यस्थलको उत्पादनशीलता बढाउन प्रेरित गरिनेछ ।
170. बैदेशिक रोजगारबाट आएको रकम (रेमिटान्स) को सही सदुपयोगका लागि वित्तीय साक्षरता, डिजिटल साक्षरता जस्ता तालिम कार्यक्रमहरू सम्बन्धित क्षेत्रहरूमा सञ्चालन गरिनेछ ।
171. सेवा प्रवाहमा डिजिटलाईजेसन गर्ने उद्देश्यले श्रम संसार मार्फत एकीकृत गरी एकद्वार प्रणाली गर्नका लागि सम्पूर्ण रोजगार खोजकर्ता, निजी क्षेत्र/रोजगारदाता, जव एजेन्सी तथा तालिम प्रदायकलाई दर्ता गराई श्रम तथा रोजगार  सम्बन्धी तालिमका अवसरहरू श्रम संसार मार्फत प्रकाशन गर्ने व्यवस्था गरिनेछ ।
172. सरकारको गरिबी निवारणको महत्त्वपूर्ण नीतिलाई कार्यान्वयन गर्न विपन्न तथा गरिब नागरिक पहिचान गरी पहिचानका आधारमा अधिकार तथा समतामा आधारित सीपमूलक कार्यक्रम सञ्चालन गरी नगरपालिकाबाट सञ्चालित हरेक कार्यक्रमलाई गरिबी निवारण केन्द्रित गरिनेछ ।
(5) उद्योग, व्यापार तथा व्यवसाय
173. नगरपालिका भित्र सञ्चालित साना उद्यमी समूहको व्यवसाय दर्ता गरी व्यवसायलाई लघु उद्योगको रूपमा रूपान्तरण गरी सो लाई व्यवस्थित गर्न उद्यम घरको निर्माण गरिनेछ ।
174. उद्यमीहरूको स्थिति वृद्धिका लागि घर धुरी सर्वेक्षण¸ उद्यमशीलता¸ ग्रामीण लेखाजोखा जस्ता कार्यक्रम मार्फत प्रशिक्षण गराइनेछ ।
175. उद्यमीहरूलाई साधारण तथा विशिष्ट सीप विकास तालिम दिई आवश्यकता अनुसार नवीन प्रविधिको प्रयोग मार्फत उत्पादन वृद्धि तर्फ प्रेरित गरिनेछ ।
176. साना तथा घरेलु उद्योग सञ्चालन र संरक्षणमा विशेष नीति अवलम्बन गरिनेछ । 
177. साना व्यवसायहरूलाई संरक्षण गर्न व्यवसाय सञ्चालनको वातावरण सुनिश्चत गर्दै दीगो व्यवसाय सञ्चालनमा निजी क्षेत्रसँग सहकार्य गर्ने नीति अवलम्बन गरिनेछ । 
178. सङ्घ र प्रदेश सरकारको समन्वयमा औद्योगिक करिडोरको परिकल्पना गरी ठूला उद्योग तथा व्यवसायलाई नगरपालिका क्षेत्रमा व्यवसाय सञ्चालन गर्न उचित वातावरण सिर्जना गरिनेछ ।
179. निर्माण सेवा, उत्पादन सेवाका कार्य गर्दा स्थानीय उत्पादन प्रयोग गर्न जोड दिइनेछ । 
180. निर्माणाधिन औद्योगिक ग्राम सम्पन्न गरी उचित मापदण्डका आधारमा सार्वजनिक निजी साझेदारी कार्यक्रम मार्फत सञ्चालन गरिनेछ ।

(6) पर्यटन तथा संस्कृति
181. नगरपालिकाको समग्र पर्यटन विकासलाई मध्यनजर गरी स्वीकृत पर्यटन गुरूयोजना अनुसार निकायगत समन्वयमा लगानी गरिनेछ ।
182. स्थानीय प्रतिभा,संस्कृति र पर्यटन प्रवर्द्धनमा स्थानीय सञ्चार माध्यम परिचालन गरिने नीति अवलम्बन गरिनेछ ।
183. पर्यटन क्षेत्रको समग्र विकासमा कृषि पर्यटन र धार्मिक पर्यटनलाई प्राथमिकता दिई आन्तरिक रोजगारी सिर्जना गरिनेछ । 
184. नगरपालिका भित्र परापूर्वकाल देखि चली आएका सांस्कृतिक, धार्मिक तथा पुरातात्विक परम्परालाई दस्तावेजीकरण गर्दै नगरपालिकाको सांस्कृतिक प्रोफाइल निर्माण गरी संरक्षण र सम्वर्द्धन गर्ने नीति अवलम्बन गरिनेछ । 
(7) भूमि व्यवस्था
185. नगरपालिकाबाट स्वीकृत भू-उपयोग योजना कार्यान्वयन गर्दै समयसापेक्ष परिवर्तन गर्दै लैजाने नीति अवलम्बन गरिनेछ । 
186. नगरपालिका भित्र सङ्घ प्रदेश र स्थानीय सरकारले मापदण्ड अनुसार सडक निर्माण र विस्तार गर्दा व्यक्तिगत जग्गामा सडक निर्माण भएको र हालसम्म लगत कट्टा नभएको अवस्थामा उक्त जग्गाहरूको लगत कट्टा गरी सडक क्षेत्राधिकार भित्र ल्याउने नीति अवलम्बन गरिनेछ ।
187. "बाँझो जग्गामुक्त नगर, उत्पादनमा आत्मनिर्भर गाउँ" भन्ने नाराका साथ कृषि उत्पादन बढाउन लामो समयदेखि बाँझो रहेका जग्गाहरूलाई उपयोगमा ल्याउने नीति लिइनेछ ।
188. वडा स्तरमा कम्तीमा ३ वर्षदेखि खेती नगरिएका निजी तथा सार्वजनिक बाँझो जग्गाको डिजिटल लगत तयार गरिनेछ ।
189. नगरपालिका क्षेत्रभित्र रहेका सम्पूर्ण सार्वजनिक, ऐलानी, पर्ती तथा सरकारी जग्गाको संरक्षण, संवर्द्धन गर्ने नीतिलाई अवलम्बन गरिनेछ ।
190.  सार्वजनिक जग्गाको सीमाङ्कन गरी सोको लगत डिजिटल स्रेस्तामा राखिनेछ र प्राथमिकताका आधारमा तारबार वा पर्खाल लगाई संरक्षण गरिनेछ ।
191. सार्वजनिक जग्गा अतिक्रमण भएको देखेमा नगरवासीले फोटो खिचेर सिधै नगरपालिकाको 'स्मार्ट बाणगङ्गा पोर्टल' मा उजुरी गर्न सक्ने गोप्य र द्रुत प्रणालीको विकास गरिनेछ ।
192. बाणगङ्गा नदी तथा अन्य स्थानीय खोलाहरूबाट उकास भएको जग्गालाई वातावरणीय सन्तुलन कायम राख्दै उत्पादनमूलक र सामूहिक हितका कार्यमा परिचालन गरिनेछ ।
193. नदी नियन्त्रण (तटबन्ध) पश्चात् निस्किएको उकास जग्गाको क्षेत्रफल र सीमा निर्धारण गरिनेछ ।
194. नदी उकास जग्गालाई स्थानीय विपन्न, भूमिहीन वा कृषक समूहहरूलाई लिजमा दिएर बगर खेती (जस्तै: खरबुजा, काँक्रो, तरकारी खेती र घाँस खेती) का लागि प्रोत्साहन गरिनेछ ।
195. नदी कटान रोक्न र नदी उकास जग्गाको संरक्षणका लागि बाँस, अम्रिसो तथा अन्य बिरूवाहरू रोपी हरित क्षेत्रको रूपमा विकास गरिनेछ ।
196. भूमि आयोगसँगको समन्वयमा बाणगङ्गा नगरपालिका भित्र रहेका वास्तविक सुकुम्वासी, भूमिहीन दलित, र अव्यवस्थित बसोबासीहरूको पहिचान गरी सुरक्षित आवास र भूमि माथिको अधिकार सुनिश्चित गरिनेछ ।
197. घरवार विहीन नागरिकहरूका लागि सुरक्षित र उपयुक्त स्थानमा खानेपानी, बिजुली र सडकको सुविधा सहितको 'एकीकृत नमुना बस्ती' निर्माणका लागि सम्भाव्यता अध्ययन र पूर्वाधार विकास सुरू गरिनेछ । 
4. वातावरण तथा विपद् व्यवस्थापन
(1) वन, भू-संरक्षण तथा जैविक विविधता
198. "घरघर, टोलटोलबाट फोहरको स्व-अवसान, सफा सुन्दर पालिका हाम्रो स्वाभिमान" कार्यक्रमलाई अभियानको रूपमा सञ्चालन गरिनेछ । 
199. हरियाली प्रवर्द्धन गर्नका लागि नर्सरी स्थापना गरी सञ्चालनमा ल्याइनेछ, नगरपालिका क्षेत्रभित्रका खुला क्षेत्र, सडक किनारा,  सरकारी तथा गैर सरकारी सङ्घ संस्था, विद्यालय परिसर, नदी किनार, सडक किनार, सार्वजनिक जग्गा, पर्ति तथा नदी उकासका स्थलहरूमा विभिन्न प्रजातिका बिरूवाहरू रोपी हरियाली प्रवर्द्धन गरिनेछ, कम्तिमा "एक घर दुई रूख"को कार्यक्रमलाई अभियानका रूपमा कार्यान्वयन गर्न पहल गरिनेछ ।
200. पालिका भित्र रहेका वन बाहेकका जग्गामा रहेका रूखहरूको (Trees outside forest) अभिलेखीकरण गरी आगामी वर्षबाट निजी वन, निजी जग्गामा रहेका रूखहरू र सार्वजनिक वन व्यवस्थापन सम्बन्धी कार्यपालिकाबाट सञ्चालन गर्न पहल गरिनेछ ।
201. प्लाष्टिक झोलाको प्रयोग न्यूनीकरण गर्न सम्बन्धित निकायहरूसँग समन्वय गरी कार्यविधि बनाई कार्यान्वयनमा ल्याइनेछ, "म सफा गर्छु मेरो नगर" अभियानलाइ निरन्तरता दिइनेछ ।
202. बाणगङ्गा नगरपालिकामा रहेका उद्योगहरूलाई वातावरणीय मापदण्डको दायरामा ल्याइने छ, वातावरणीय प्रदुषण मापन गर्ने उपकरणहरूको व्यवस्था तथा अध्ययन गरिनेछ ।
203. नगरपालिका भित्रका हरेक टोल तथा वडाबाट फोहरमैला सङ्कलन र ढुवानी गर्ने गरी आवश्यक संस्थागत एवम् नीतिगत व्यवस्था गरिनेछ, फोहरमैला प्रशोधन केन्द्र स्थापनाका लागि प्रक्रिया अगाडि बढाइनेछ ।
204. नदीको ऐतिहासिक बहाव क्षेत्र पहिचान गरिनेछ र जल उत्पन्न प्रकोप मूल्याङ्कन तथा जोखिम सिमाङ्कन (Watershed Modelling, Flood modelling and Climate induced disaster risk mapping ) गरिनेछ । ग्यावियन तथा बायोईन्जीनियरिङ विधिद्वारा नदी कटान नियन्त्रण तथा उकास जग्गा संरक्षण गरिनेछ ।
205. जलवायु परिवर्तन सम्बन्धी सम्भावित विपद् मूल्याङ्कन, वर्गीकरण तथा प्राथमिकीकरण, विपद् जोखिम मूल्याङ्कन, पूर्वतयारी तथा प्राथमिकीकरण र न्यूनीकरण अध्ययन, जलवायु अनुकूलन योजना निर्माण तथा कार्बन उत्सर्जन जस्ता पर्यावरणीय सन्तुलन कायम गर्ने पक्षको अध्ययन तथा विश्‍लेषण गरिनेछ ।
206. सामुदायिक वन तथा वनसँग सरोकार राख्ने सङ्घ संस्थाको पुँजीलाई समग्र विकासको प्रक्रियामा सहभागी हुन सह-लगानीको वातावरण सिर्जना गरी लगानी अभिवृद्धि गरिनेछ । 
207. सामुदायिक तथा धार्मिक वनको सहकार्यमा सघन वृक्षारोपण, "एक सामुदायिक वन, एक फलफूल बगैंचा" र डाले घाँस उत्पादनका कार्यक्रमलाई प्रोत्साहन गरिनेछ । सामुदायिक, निजी, धार्मिक तथा साझेदारी वनबाट दीर्घकालिन रूपमा आय आर्जन हुन सक्ने जडीबुटी, काठ, दाउरा, घाँसका लागि बहुमूल्य बोटबिरूवाहरू वृक्षारोपणका लागि प्रेरित गर्दै लगिनेछ । 
(2) वातावरण, संरक्षण तथा फोहरमैला व्यवस्थापन
208. स्वच्छ वातावरण निर्माण गर्नका लागि "एक वन एक उद्यान सडक हरियाली" कार्यक्रम अभियानको रूपमा सञ्चालन गरिनेछ । 
209. फोहरमैलालाई उद्यममा रूपान्तरण गर्दै फोहरमैला व्यवस्थापन उद्योग स्थापनाको पहल गरिनेछ । 
210. सरसफाइमा सबैको अपनत्व हुने गरी दीगो आय तथा रोजगारीमूलक र प्रविधि तथा वातावरणमैत्री सरसफाइ नीति अवलम्बन गरिनेछ । 
211. सार्वजनिक-निजी सहकार्यमा सरसफाइबाट प्राप्त हुने प्रत्यक्ष लाभ स्थानीय समुदायमा पुऱ्याउन स्थानीय संस्थाहरूको नवप्रवर्तन सोच र सहभागितालाई प्रोत्साहित गराइनेछ ।
(3) विपद् जोखिम व्यवस्थापन
212. विपद्‍बाट हुने घटनालाई न्यूनीकरण गर्न Rapid Response Team (RRT) लाई संस्थागत गरी परिचालन गरिनेछ । 
213. प्रकोप व्यवस्थापन कोषलाई प्रभावकारी रूपमा परिचालन गरिनेछ । 
214. प्रकोप न्यूनीकरणमा जाली र नाली कार्यक्रम सञ्चालन गरी संवेदनशील क्षेत्रहरूको संरक्षण गरिने नीति अवलम्बन गरिनेछ ।
215. नगरपालिकाको समग्र जमिनको अवस्थित पहिचान गरी भू-संवेदनशील योजना निर्माण र योजना अनुसार लगानी अभिवृद्धि गरिनेछ ।
(4) जलवायु परिवर्तन अनुकूलन
216. समग्र विकास निर्माण कार्यलाई जलवायु परिवर्तन अनुकूलन हुने गरी वातावरणमैत्री विकासमा जोड दिइनेछ । 
217. जलवायु परिवर्तनको असर र प्रभावलाई अनुकूलन गर्न जलवायु परिवर्तन अनुकूलन योजना अनुसार समग्र विकासात्मक गतिविधिहरू सञ्चालन गरिनेछ । 
छ अन्तर निकाय समन्वयः
218. संविधानले परिकल्पना गरेको सार्वजनिक, निजी र सहकारी क्षेत्रको माध्यमबाट आर्थिक गतिविधिहरूलाई चलायमान बनाइनेछ ।  सङ्घ, प्रदेश र स्थानीय तहहरू बीचको आपसी सम्बन्ध, समन्वय एवम् सहकार्यमा विशेष ध्यान दिइनेछ । 
219. विकास साझेदार संस्थाहरूसँगको सम्बन्ध सुमधुर बनाउँदै विकासका साझा उपायहरूको खोजी गरी प्रक्रिया अगाडि बढाउने कार्यलाई प्राथमिकता दिइनेछ । 
220. परामर्श एवम् विज्ञ सेवाको माध्यमबाट राजस्वका श्रोत, आन्तरिक एवम् बाह्रय भगिनी सम्बन्ध, दीगो विकासका लक्ष्यहरूको आन्तरिकीकरण र स्थानीयकरण लगायतका विषयहरूमा परिचालन गरिनेछ । 
221. सहकार्य र समन्वयको नीति अनुरूप साझा उद्देश्य र सम्भावना भएका स्थानीय तहहरूसँग भगिनी सम्बन्ध कायम गर्ने कुरालाई प्राथमिकता दिइनेछ । 
5. सुशासन तथा संस्थागत विकास तर्फ प्रस्तावित नीति तथा कार्यक्रमहरू
1. श्रोत परिचालन तथा राजस्वः 
222. वित्तीय अनुशासनलाई उच्च प्राथमिकता दिँदै वित्तीय जोखिमका क्षेत्रहरू प्रति गम्भिर भई सुधारात्मक कदमहरू चालिनेछ । आन्तरिक श्रोत एवम् सङ्घ र प्रदेश सरकारबाट प्राप्त हुने विभिन्न प्रकारका अनुदानहरूबाट हाम्रा आर्थिक गतिविधिहरू निर्देशित हुने व्यहोरा हामी सबैलाई अवगत नै छ । करका  क्षेत्र र दर निर्धारण गर्दा करदाताको क्षमता, करका प्रकृति तथा उठ्ने रकमको आकार र कर उठाउँदा सम्बन्धित क्षेत्रको विकास तथा विस्तारमा पर्न जाने सकारात्मक वा नकारात्मक असर समेत आँकलन गरी सरोकारवालाहरूको सुझाव समेतका आधारमा विगतका आ.व.हरूमा परिचालन गरिएका करका दायराहरूलाई फराकिलो गर्दै कर तिर्ने नागरिकको दायित्व पुरा गर्न अभिप्रेरित गरिनेछ । प्राप्त अनुदान र नागरिकबाट प्राप्त करको समुचित उपयोगमा जोड दिँदै पुँजी निर्माणमा उच्च प्राथमिकता दिइनेछ । 
223. सरकारी खर्चको कुशल व्यवस्थापनबाट सुशासनका आयामहरूको क्रियाशीलताद्वारा विकासका लक्ष्यहरू पुरा गरिनेछ । सो को निम्ति आन्तरिक नियन्त्रण प्रणालीलाई प्रभावकारी बनाई सरकारी कोषको अधिकतम सदुपयोग गर्ने तर्फ विशेष ध्यान दिइनेछ । 
224. वित्तीय कुशलताद्वारा चालु खर्चलाई वाञ्च्छित सीमाभित्र राख्ने, पुँजीगत खर्च बढाउने र पुँजी निर्माण गर्ने कुरामा विशेष ध्यान दिइने कुरा हाम्रो प्राथमिकताको विषय हो । निर्धारित खर्चको आवश्यकता पुरा गर्न राजस्व परिचालनलाई प्रभावकारी बनाइनेछ । राजस्व प्रशासनमा आधुनिक प्रविधिको अधिकतम उपयोग गरी दायरा फराकिलो पारिनेछ । करदाता मैत्री प्रणाली विकास गरी कर परिचालनलाई सरल र सहज बनाइनेछ । 
225. कार्यालयको खर्च गर्ने क्षमतामा वृद्धि गरी वित्तीय कुशलताद्वारा बेरूजुलाई न्यून गर्दै सुशासन कायम गर्न सूचना प्रविधिको अधिकतम र उच्चतम प्रयोग गरिनेछ । 
226. “समृद्ध नेपाल; सुखी नेपाली” को राष्ट्रिय आकाङ्क्षालाई पुरा गर्न दीगो विकासका लक्ष्यहरूलाई आन्तरिकीकरण र स्थानीयकरण गर्ने कुरामा विशेष ध्यान दिइनेछ  । 
227. नगरपालिकाको प्रथम आवधिक योजना (२०७९/०८०- २०८३/०८४) को समायवधि पुरा भएकोले स्वीकृत मध्यमकालिन खर्च संरचना, प्रथम आवधिक योजना र नगरपालिकाको आवश्यकताका आधारमा दोस्रो आवधिक योजना निर्माण गरी कार्यान्वयनमा ल्याइनेछ ।
228. नेपालको संविधान, सङ्घीय सरकार र प्रदेश सरकारका आवधिक योजना, प्रचलित कानून, स्थानीय श्रोत साधन लगायतका विषयवस्तुहरू श्रोत परिचालनका प्रमुख आधारहरू रहने छन् ।
1. सुशासन र सेवा प्रवाह
229. नागरिक वडापत्रलाई प्रभावकारी कार्यान्वयन गर्दै तोकिएको समयभित्र सेवा उपलब्ध गराउन पालिका अन्तर्गतका सबै प्रशासनिक सेवाहरूमा अनलाईन प्रणाली प्रयोगमा ल्याइनेछ । 
230. नागरिकका गुनासा तथा सुझावहरूलाई प्राथमिकताका साथ कार्यान्वयन गर्न अनलाईनबाटै गुनासो प्राप्त हुने गरी व्यवस्था मिलाइनेछ ।
231. जनप्रतिनिधि तथा कर्मचारीहरूको दक्षता अभिवृद्धिका लागि नियमित तालिम, अभिमुखीकरण र अध्ययन भ्रमण सञ्चालन कार्यसम्पादन मूल्याङ्कन प्रणाली सुधारमा क्षमता विकास योजना निर्माण गरी कार्यान्वयनमा ल्याइनेछ ।
232. सुशासन प्रवर्द्धनका लागि जनप्रतिनिधि तथा कर्मचारीहरूको आचारसंहिताको कडाइका साथ कार्यान्वयन गरिनेछ । कर्मचारीहरूको कार्यसम्पादनमा आधारित मूल्याङ्कन तथा प्रोत्साहन कार्यलाई निरन्तरता दिइनेछ । 
233. सार्वजनिक खरिद, योजना कार्यान्वयन तथा वित्तीय व्यवस्थापनलाई पारदर्शी बनाइनेछ ।
234. LGPAS का सूचकहरूमा उत्कृष्ट नतिजा हासिल गर्न विशेष कार्ययोजना बनाई कार्ययोजना अनुसार लगानी तथा विषयगत शाखालाई जिम्मेवारी र जवाफदेहीताको सुनिश्चितता गरिनेछ ।
235. सङ्घीय सरकारबाट स्वीकृत जनशक्ति व्यवस्थापन मापदण्ड अनुसार नगरपालिकाको O&M स्वीकृत गरी सेवा प्रवाहको आधारमा आवश्यक जनशक्ति व्यवस्थापन गरिनेछ ।
236. ज्येष्ठ नागरिक, अपाङ्गता भएका व्यक्ति तथा सेवाग्राहीमैत्री स्थानीय कानूनहरूको अद्यावधिक, एकीकरण तथा कार्यान्वयनलाई प्रभावकारी बनाउँदै लगिनेछ ।
237. आन्तरिक नियन्त्रण प्रणाली सुदृढीकरण गरी नियमित अनुगमन, आन्तरिक लेखापरीक्षण तथा जोखिम व्यवस्थापन प्रणाली लागु गरिनेछ ।
238. व्यवसायीहरूको सहजताको लागि फर्म तथा व्यवसाय दर्ता तथा नवीकरण सम्बन्धित वडा कार्यालयबाटै मिलाइनेछ साथै दश लाख पुँजी बराबरको व्यवसायको स्थायी लेखा नम्बर नगरपालिकाबाटै उपलब्ध गराउने संयन्त्रको व्यवस्था मिलाइनेछ । 
239. बजार अनुगमन, राजस्व अनुगमन तथा समग्र स्रोत परिचालनका लागि सूचनामैत्री प्रणालीमा रूपान्तरण गरी संस्थागत गरिनेछ ।
240. आम उपभोक्ताको कुशल जीवनयापनका लागि उपभोक्ता हित संरक्षण तथा उपभोक्ता शिक्षा सम्बन्धी कार्यक्रम सरोकारवालाको सहभागितामा सञ्चालन गरिनेछ ।
सभा सदस्यज्यूहरू
“दीगो तथा उत्थानशील पूर्वाधार, गुणस्तरीय र भरपर्दो विकासको आधार” भन्ने उद्देश्यका साथ बाणगङ्गा नगरपालिका विकासको गतिमा अगाडि बढेको छ । सिमित स्रोत र साधनका बावजुत हाम्रा असिमित तर अत्यावश्यक आवश्यकताहरू परिपूर्ति गर्नुपर्ने बाध्यता रही आएकोले योजना प्राथमिकताको आधारमा कार्यान्वयन गर्नु बाहेक अन्य विकल्प नरहेको व्यहोरा जगजाहेर नै छ । अतः शाखागत कार्यक्रम तथा वडाबाट प्राथमिकीकरण गरी पेश गरिने योजना तथा कार्यक्रमहरूलाई यही नीति तथा कार्यक्रममा रहेर योजना तथा कार्यक्रम पेश गर्नुहुनेछ भन्ने अपेक्षा राखेको छु ।
अन्त्यमा, 
मैले यस गरिमामय नगर सभामा पेश गरेका यी नीति तथा कार्यक्रमहरूको सफल कार्यान्वयनको लागि सङ्घ तथा प्रदेश सरकारका माननीय सांसदज्यूहरू, पूर्व मन्त्रीज्यूहरू, पूर्व माननीय सदस्यज्यूहरू, नगरपालिकामा क्रियाशील राजनीतिक दल, सरकारी तथा गैर सरकारी सङ्घसंस्थाहरू, पत्रकार, नागरिक समाज लगायत सम्पूर्ण बाणगङ्गावासी आमा-बुवा, दाजु-भाइ, दिदी-बहिनीहरूको रचनात्मक सल्लाह, सुझाव र सहयोगको अपेक्षा गरेको छु । विकासका लागि ऐक्यबद्धतामा  साथ दिनु हुने राजनीतिक दल, सरकारी तथा गैर सरकारी सङ्घ-संस्था, निजी क्षेत्र, विकास साझेदार सङ्घ-संस्था, नागरिक समाज, सञ्चारकर्मी, राष्ट्रसेवक कर्मचारी, लगायत स्थानीय प्रशासन, सहयोगी हातहरू सम्पूर्णमा हार्दिक धन्यवाद दिन चाहान्छु, साथै देश भित्र र देश बाहिर रहनुभएका सम्पूर्ण बाणगङ्गा नगरवासीहरूले नगरको विकासमा सकारात्मक र रचनात्मक सुझाव, सल्लाह, सहयोग तथा सहकार्य गरी योगदान गर्नु हुनेछ भन्ने अपेक्षा लिएको छु । 

धन्यवाद । नमस्कार ।।
२०८३ जेष्ठ २७ गते  बुधबार ।

